
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АГАЙН УЛААН ХААН

	Мэл шар тал гэнэ

	Шижрийн өнгөтэй хөндий гэнэ

	Дөрвөн уулын чиглэл гэнэ

	Дөрвөн далайн хөвөө гэнэ. 

	Уул бүхэн нь амтай

	Ам бүхэн нь рашаантай

	Дөрвөн уулын чиглэлээр

	Дөрвөн далайн хөвөөгөөр 

	Нутагланхан суудаг

	Агайн улаан хааны

	Суудаг өргөө нь бол

	Майгуур зандан тулгууртай

	Шилэн эрдэнэ тоонотой

	Сувд эрдэнэ уньтай 

	Шүрэн эрдэнэ ханатай

	Цас мөнгөн туургатай

	Цалин мөнгөн цавагтай

	Шижир алтан дээвэртэй

	Сийлбэр алтан ганжиртай

	Өргөө нэгэн байдаг санж. 

	 

	* * *

	 

	Аавын үед байгуулсан

	Алтан сайхан өргөөтэй 

	Ээжийн үед байгуулсан

	Ерэн давхар ордтой

	Унтаршгүй мөнхийн зултай

	Унашгүй мөнхийн ганжиртай

	Гадуур нь бол

	Гурван давхар хүрээтэй

	Хамгийн гадуур хүрээ нь

	Шижир алтан хүрээ гэнэ

	Түүний гадуур хүрээ нь

	Цалин мөнгөн хүрээ гэнэ

	Хамгийн гадуур хүрээ нь

	Ган төмөр хүрээ гэнэ. 

	Дөрвөн талдаа хаалгатай гэнэ

	Урд зүгийн хаалганд нь

	Улаан лууг сийлсэн л гэнэ

	Баруун талын хаалганд нь

	Бар арсланг жагсаасай л гэнэ

	Хойд зүгийн хаалганд нь

	Хонь малыг сийлсэн л гэнэ. 

	Зүүн зүгийн хаалганд нь

	Зүр гурыг жагсаасан юм байжээ. 

	Агайн улаан хааны

	Албатын дээд нь

	Алиа догшин ноён санж

	Авгай хүүхдийн дээд нь

	Уран гуа хатан санж

	Адуу малынх нь дээд нь

	Хурдан хонгор морь гэнэ ээ. 

	Агайн уран хаана

	Амрагийн нь дээд 

	Уран гуа хатан нь

	Нэг л шөнө зүүдэлж гэнээ. 

	Баруун хойд зүгээс

	Арван таван толгойтой

	Атигар хар мангас ирж

	Хаан таныг ална гэнэ

	Хатан намайг авна гэнэ 

	Унтаршгүй мөнхийн 

	Зулыг унтраана гэнэ

	Унашгүй мөнхийн 

	Ганжрыг унагаана гэнээ. 

	Энэ үгийг зүүдэлж

	Хаандаа хэлсэнд

	Бүсгүй хүний зүүд

	Бүдэг бадаг байдаг

	Харанхуй шөнийн зүүд

	Хааш яаш байдаг гэж

	Агайн улаан хаан

	Энэ үгийг хэлээд

	Хэрэгсэхгүй байснаа 

	Орноосоо огш л босов гэнэ

	Олбогоосоо шилж л суув гэнэ

	Шоо төлгөө тавив гэнэ

	Түрүү түрүүчийн төлгөнд

	Төдий л үгүй буув гэнэ. 

	Түүний сүүлчийн төлгөнд нь

	Тодорч нэгэн ирэв гэнэ. 

	Агайн улаан хаан

	Аавын үед байгуулсан

	Алтан сайхан өргөөндөө

	Өдөр шөнөгүй сууж

	Өглөө үдэшгүй бодож

	Хаан аав, хатан ээждээ 

	Өвдөг сөгдөн айлдахад нь

	Дайснаа дараарай

	Дархан цолоо олоорой

	Өстнөө дараарай

	Өргөн цолоо олоорой гэв ээ. 

	Энэ үгийг сонсоод

	Агайн улаан хаан

	Их л нэгэн баярлаж гэнэ. 

	Ээжийн үед байгуулсан

	Ерэн давхар ордон дээр

	Нэг л өглөө гарав гэнэ. 

	Зүүн хойд тивийг

	Эргүүлж нэгэн харав гэнэ

	Саравчлан саравчлан харав гэнэ

	Сарын газар харав гэнэ. 

	Жилийвчлэн жилийвчлэн харав гэнэ

	Жилийн газар харав гэнэ. 

	Үзэгдсэн ч юм үгүй гэнэ. 

	Баруун хойд тивийг

	Эргүүлж нэгэн харав гэнэ. 

	Саравчлан саравчлан харав гэнэ. 

	Сарын газар харав гэнэ. 

	Жилийвчлэн жилийвчлэн харав гэнэ

	Жилийн газар харав гэнэ. 

	Цагаан ухаа тоос л

	Гарч байхыг үзэв гэнэ. 

	Агайн улаан хаан

	Бууж нэгэн ирээд 

	Хазаараа хангинуулж гэнэ. 

	Эмээлээ ч дуугаргаж гэнэ. 

	Агайн улаан хааны

	Адуу малынх нь дээд

	Хурдан хонгор морь нь

	Хазаар минь хангиналаа

	Хаан минь дурслаа

	Эмээл минь дуугарлаа

	Эзэн минь дурслаа, 

	Хариад ирэх юм байгаа гэж

	Олон түмний ижилдээ 

	Энэ л үгийг хэлэв гэнэ. 

	Олон түмэн ижил нь

	Хурдан хонгор морио

	Дайснаа дараарай

	Дархан цолоо олоорой

	Өстнөө дараарай

	Өргөн цолоо олоорой

	Энэ үгийг ерөөв гэнэ. 

	Хурдан хонгор морь нь

	Олон түмэн ижлээ

	Сүн далайн усны

	Тунгалгаас нь уугаарай

	Сүмбэр уулын өвсний

	Соргогийг нь идээрэй

	Намар тарган байгаарай

	Намайг иртэл өсөөрэй

	Энэ л үгийг ерөөв гэнэ. 

	Хурдан хонгор морь нь

	Олон түмэн ижлээсээ

	Онцгой нэгэн зогсов гэнэ

	Цөөн бөөр ижлээсээ

	Цөмцийн нэгэн зогсов гэнэ

	Хэсэг хэдэн ижлээсээ

	Хэлтийн нэгэн зогсов гэнэ. 

	Сүүлээрээ тоглосоор 

	Сүүдрээсээ бусгасаар

	Толгойгоороо тоглосоор

	Тоосноосоо бусгасаар

	Янцгаан нэгэн ирэв гэнэ. 

	Агайн улаан хаан

	Аргай болсон амгайгаа

	Ам юунд нь гааруулж гэнэ

	Зандан улаан хэлээрээ

	Өлгөн нэгэн үмхэв гэнэ 

	Захын хоёр араагаар 

	Цавчин нэгэн үмхүүлээд 

	Хазаарлаж л орхин гэнэ. 

	Наран саран хоёр бүүрэг нь

	Наашаа цаашаа духайлцсан

	Найман сайхан ганзага нь

	Дарцаг болон хийссэн

	Эмээлийг аваачиж 

	Зоон дунд тохов гэнэ. 

	Уран хүний хийсэн 

	Улаан эрээн олмыг

	Урдуур нь татав гэнэ. 

	Татан татан татав гэнэ. 

	Таван хуруу шигтгээд, 

	Оломлож орхив гэнэ. 

	Хатан хүний хийсэн

	Хар эрээн олмыг 

	Харцгай юунд нь тааруулж гэнэ. 

	Татан татан татаж

	Таван хуруу шигтгээд 

	Нэмэн нэмэн татаж

	Нэгэн хуруу шигтгээд 

	Оломлож л орхив гэнэ 

	Салхитай өдөр саргидаг

	Жавартай өдөр жиргэдэг

	Зуун лангийн хударга 

	Зураа юунд нь тааруулж

	Далан лангийн ташуурыг 

	Дал юунд нь тааруулж гэнэ. 

	Хад мэт сойж гэнэ

	Хайрцаг мэт тушиж гэнэ. 

	Сангийн өргөөнд оров гэнэ 

	Саадаг нумаа авав гэнэ

	Өөрийн гэрт оров гэнэ

	Өмсөх зүүхээ авав гэнэ

	Илүү гэртээ оров гэнэ

	Идэх уухаа авав гэнэ. 

	Агайн улаан хаан чинь

	Мордоод нэгэн алхуулж гэнэ. 

	Дөмөөр дөмөөр алхуулсаар

	Дөрвөн даваа давуулаад

	Намаар намаар алхуулсаар

	Найман даваа давуулаад

	Болзоотын бор толгой дээр

	Гарч нэгэн буув гэнэ

	Галуун хүзүүт гансаа гаргаж

	Галзуу шар тамхиа утгаж

	Ган болд хэтийг

	Ганц нэгэн хавирч

	Галзуу шар тамхийг 

	Ганц хоёр шившиж

	Суусанд нь бол

	Баруун хойд зүгээс

	Цагаан ухаа тоос

	Гарч ирэхийг үзэв гэнэ. 

	Агайн улаан хаан 

	Мордоод нэгэн алхуулж гэнэ

	Дөмөөр дөмөөр алхуулсаар 

	Намаар намаар алхуулсаар

	Найман даваа давуулаад

	Явж нэгэн байхад

	Шорон шорон уул л гэнэ

	Шовх шовх хад л гэнэ

	Хамаг амьтан зайлсан

	Хазаар өвс нь зэс болсон

	Цагийн муугийн орон гэнэ

	Арван таван толгойтой 

	Атигар хар мангас

	Шодон саарал илжгийг

	Эмээл ч үгүй зайдалсан

	Гарынх нь хумс

	Гадаа тийш эргэсэн

	Хөлийнх нь хумс

	Хөдөө тийш эргэсэн

	Хөх төмөр дэгээ гэнэ. 

	Эрдэнэ номын үсгийг

	Эйе буруу донгоссоор

	Үгчлэн хашхирсаар

	Үхэрчлэн мөөрсөөр

	Ирж л нэгэн уулзав гэнэ. 

	Агайн улаан хаан чинь 

	Амар мэндийг нь асуужээ. 

	Хэрэг зориг хэнд вэ? 

	Хэн хүний үр вэ? 

	Яваа зориг хэнд вэ? 

	Ямба ёс чинь хаа вэ? 

	Алдар нэр чинь хэн бэ гэж

	Асуусанд болбол

	Баруун хойд тивийг

	Эзлэнхэн төрсөн

	Арван таван толгойтой

	Атигар хар мангас гэгч

	Би л яваа нь энэ ээ. 

	Дөрвөн уулын чиглэлээр

	Дөрвөн далайн хөвөөгөөр

	Нутаглан суудаг

	Агайн улаан хааны

	Амь биеийг нь ална аа

	Албат малыг нь тална аа

	Хүүр биеийг нь хөндөнө

	Хүүхэд малыг нь тална

	Энэ л үгийг хэлэв гэнэ. 

	Арван таван толгойтой

	Атигар хар мангас

	Агайн улаан хааныг

	— Хэрэг зориг хэнд вэ? 

	Хэт нутаг хаа вэ? 

	Яваа зориг хэнд вэ? 

	Ямба ёс чинь хаа вэ? 

	Алдар нэр чинь хэн бэ? Гэж

	Асуусанд нь бол

	Агайн улаан хаан

	— Хэт нутаг энд байна

	Хэрэг зориг энд байна

	Ямба ёс энд байна. 

	Яваа зориг энд байна. 

	Дөрвөн уулын чиглэлээр

	Дөрвөн далайн хөвөөгөөр

	Нутаглаж суудаг

	Агайн улаан хаан гэгч

	Би л яваа нь энэ ээ. 

	Ах гуай минь урьдах уу

	Дүү чинь урьдах уу

	Энэ л үгийг асуусанд

	Арван таван толгойтой

	Атигар хар мангас

	Зорихын ихийг зорьж

	Алс холоос ирснээрээ

	Ах нь урьдана даа

	Энэ үгийг хэлсэнд нь

	Агайн улаан хаан

	Далан хоёр товчоо

	Дагууд нь мултлаад

	Далай цагаан цээжээ

	Гарган нэгэн суусанд нь

	Арван таван толгойтой

	Атигар хар мангас

	Далайн далайн

	Далан хоёр цавчив гэнэ. 

	Даасан ч үгүй гэнэ. 

	Ирлэн ирлэн

	Ерэн хоёр цавчив гэнэ

	Даасан ч үгүй гэнэ

	Эр хүнд байшгүй

	Ийм зэв байх гэж

	Элс шороонд булж

	Элэгдсэн зэв гэм

	Энэ л үгийг хэлээд

	Арван таван толгойтой

	Атигар хар мангас

	Эргээд нэгэн зугтаж гэнэ. 

	Агайн улаан хаан

	Далан хоёр товчоо

	Дагууд нь товчилж

	Хурдан хонгор морио

	Хуруувч мэт хумхиулаад

	Зүү мэт сунгуулаад

	Арван таван толгойтой

	Атигар хар мангасыг

	Бутан дунд нь бултуулаад

	Эргэн дунд нь сөгдүүлээд

	Бариад нэгэн авав гэнэ. 

	Арван таван толгойтой

	Атигар хар мангас

	Ороо морины чинь

	Уурга хуйв болъё

	Догшин морины чинь

	Чөдөр тушаа болъё

	Үнсий чинь гаргая 

	Аргалыг чинь түүе

	Авгай хүүхдийн чинь

	Аль муу албат боол болъё

	Амийг минь аварч аль

	Энэ үгийг гуйв гэнэ. 

	Агайн улаан хаан

	Аавын түүхэнд үзсэн

	Алалгүй горьгүй гээд

	Алж нэгэн орхив гэнэ

	Ээжийн түүхэнд үзсэн

	Эвдэлгүй горьгүй гээд

	Элэг бөөрийг зүсэж

	Эрэг жалганд хаялж гэнэ

	Нуруу бүгдийг нь нугачиж

	Нуга жалганд хаялж гэнэ

	Хавирга бүгдийг нь хадаж

	Хад жалганд хаялж гэнэ. 

	Агайн улаан хаан чинь

	Мордоод нэгэн алхуулж

	Дөмөөр дөмөөр алхуулсаар

	Дөрвөн давааг давуулаад

	Намаар намаар алхуулсаар

	Найман даваа давуулаад

	Явж нэгэн байтал

	Өндөр гэгчийн уулын

	Энгэр дээр

	Өрх ч үгүй

	Үүд ч үгүй

	Өндөр цагаан өргөө

	Байхыг үзжээ. 

	Агайн улаан хаан

	Өрх үүдийг олж орох гээд

	Гурван хоног эргэж гэнэ

	Олсон ч үгүй гэнэ 

	Аав ээж хоёрын минь

	Ордон цагаан өргөө биш

	Албат иргэдийн минь

	Хөрөнгө хогшил ч биш

	Үүнийг юуг нь хайрлах вэ гээд

	Нэг талыг цөм өшиглөөд

	Орж нэгэн очсонд нь

	Тогоон чинээ гэдэстэй бүсгүй хүн

	Дайснаа дарав уу

	Дархан цолоо олов уу

	Өстнөө дарав уу

	Өргөн цолоо олов уу

	Иддэг чинь зүүн дээр

	Уудаг чинь баруун дээр. 

	Энэ бүгдийг хэлсэнд нь

	Чиний тавьсныг иддэг нь

	Би биш гээд

	Тогоон чинээ

	Гэдсийг нь цөм нэгэн өшиглөтөл

	Ган төмөр биетэй

	Хүү нэг гарч ирж

	Агайн улаан хаантай

	Гурван өдөр

	Гурван шөнө ноцолдож

	Агайн улаан хаантай

	Арай гэж л дийлж гэнэ. 

	Ах гуайдаа би хэдэн үг хэлье

	За, тэг гэсэнд нь

	Арван сараа би

	Гүйцэж гараад

	Ангир шар уургаа

	Амссан бол

	Ах гуайдаа дийлэгдэх ч

	Үгүй юм сан. 

	Аавынхаа өшийг

	Нэхэж чадах юм сан

	Энэ үгийг хэлтэл

	Агайн улаан хаан

	Аавын түүхэнд үзсэн

	Алалгүй горьгүй гээд

	Алж нэгэн орхив гэнэ. 

	Ээжийн түүхэнд үзсэн

	Эвдэлгүй горьгүй гээд

	Эвдэж нэгэн орхив гэнэ

	Элэг бөөрийг зүсэж

	Эрэг жалганд хаялж гэнэ. 

	Нуруу бүгдийг нь нугачиж

	Нуга жалганд хаялж гэнэ. 

	Хавирга бүгдийг нь хадаж

	Хад жалганд хаялж гэнэ. 

	Агайн улаан хаан

	Арван таван толгойтой

	Атигар хар мангасын

	Албат иргэдийг хураагаад

	Орон нутагтаа эргэж гэнэ. 

	Хаданд байдаг нь халиу гэнэ

	Бутанд байдаг нь булга гэнэ

	Зэргэд эвэртэй ооно гэнэ

	Дэлдэн чихтэй шаргачин гэнэ

	Урт сүүлтэй үнэг гэнэ

	Уран хулгайч чоно гэнэ. 

	Энэ бүгдийг намнасаар

	Ордон гэртээ ирэв гэнэ. 

	Олон түмэн албатдаа

	Дуулгаж нэгэн хэлж гэнэ

	Баян гэсэн айл нь 

	Зуун хонины зумтай

	Зуун лонх архитай

	Барагтай гэсэн айл нь

	Тавин хонины зумтай

	Тавин лонх архитай

	Хоосон гэсэн айл нь

	Хорин хонины зумтай

	Хорин лонх архитай ирж

	Түмэн эрээн майхан барьж

	Наян их асрыг босгож

	Найгал зандан ширээ засаж

	Нандин идээ сархдыг өрж

	Хутга тавилгүй мах идэж

	Хундага тавилгүй архи ууж

	Найрын ихээр найрлаж

	Амар сайхан жаргажээ.

	 


ЗООВОЙ МИЖИД ХААНЫ ЗУУВАЙ МИЖИД ХҮҮ

	Урьд нэгэн цагт

	Нар сая мандаж байхад

	Навч цэцэг сая дэлгэрч байхад

	Зүүн тивийг эзлэн төрсөн

	Зоовой Мижид хааны

	Зуувай Мижид хүү гэж

	Нэгэн сайн эр байв л гэнэ. 

	Тэр хүүгийн нутагладаг

	Нутаг газрыг асуувал

	Өндөр уулын энгэрт

	Өргөн талын захад

	Талын чинээ цагаан

	Өргөөтэй юм л гэнэ. 

	Суудаг өргөөг нь асуувал 

	Цагаан мөнгөн дээвэртэй 

	Цалин мөнгөн туургатай

	Хүнд мөнгөн чагтагатай

	Хүрэл эрдэнэ тоонотой

	Ум зандан уньтай

	Ухаа зандан ханатай

	Хар зандан хаалгатай

	Хаш чулуун довжоотой 

	Халзан хамба дэвсгэртэй 

	Хатгамал хоргой хөшигтэй

	Алтан хөвөөтэй хаяавчтай

	Амьд могой бүслүүртэй

	Ийм сайхан өргөө л гэнэ. 

	Уудаг усыг нь асуувал

	Бум далай, бурман далай

	Чин далай, чихэр далай

	Ийм дөрвөн далай л гэнэ

	Энэ дөрвөн далайн

	Дөрвөн талд нь ургадаг

	Яйл зандан, яшил зандан

	Гүйл зандан, гүгэл зандан

	Ийм дөрвөн модтой л гэнэ

	Энэ дөрвөн модны нь оройд

	Эгнэгт үүр засанхан суудаг

	Тоодог шувуу, тогос шувуу

	Нугас шувуу, нугар шувуу

	Ийм дөрвөн шувуутай л гэнэ. 

	Энэ дөрвөн шувуу нь

	Дөрвөн зүгтээ харан сууж

	Дөрвөн аймгийг сонстол 

	Уран сайхан эгшгээр

	Уянга төгс уянгалуулдаг гэнэ. 

	Гаднах сүргийг нь асуувал

	Хойшоо бэлчдэг хорин түмэн

	Хонгор алаг адуутай

	Урагшаа бэлчдэг арван түмэн

	Ангир алаг адуутай л гэнэ. 

	Төрсөн биеийг нь асуувал

	Арван найман настай

	Алаг хар нүдтэй

	Арынхаа гэрэлд

	Адуун сүргээ цугларуулдаг

	Өврийнхөө гэрэлд

	Үйл үртсээ хийлгэдэг л гэнэ. 

	Барьдаг зэвсгийг нь асуувал 

	Ерэн бугын эврийг

	Илэм жилэм зүйж хийсэн

	Наян бугын эврийг

	Нааж бэхлэн зүйж хийсэн

	Итгэлтийн шар нумтай л гэнэ. 

	Тэр нумыг нь хэлбэл

	Ард нь Ар-Замба тивийн амьтныг

	Гүйцэлдүүлэн сийлсэн

	Өвөрт нь өвөр-замба тивийн амьтныг

	Гүйцэлдүүлэн сийлсэн

	Оньд нь ооно шаргачин хоёрыг

	Зогсууланхан сийлсэн

	Элгэнд нь элээ бүргэд хоёрыг

	Зөрөлдүүлэнхэн сийлсэн

	Бариулд нь бар арслан хоёрыг

	Барилдууланхан сийлсэн л гэнэ. 

	Зоовой Мижид хааны

	Зуувай Мижид хүү нэг өдөр

	Аавынхаа өмнө сөхөрч

	Ээжийнхээ өмнө бохирч

	Нэгэн наснаас аваад

	Арван найм насаллаа. 

	Өглөө өрхийг минь татаж

	Оройд хоолыг минь хийж

	Тогоо торхыг минь тавьж

	Товч бүчийг минь хадаж байх

	Нэгэн хань авъя гэж хэлэхэд

	— За хүү минь сонс

	Бой чинь арилж

	Борви чинь тэнийгээгүй. 

	Судас чинь сунаж

	Шөрмөс чинь чангараагүй байна. 

	Бид хоёр авч өгье гэж

	Хаан аав хатан ээж хоёр нь

	Хариу соёрхож айлдав. 

	Зоовой Мижид хааны

	Зуувай Мижид хүү

	Аав ээжээ хүндэлж

	Алтан сургаалыг нь сонсож

	— Ээж аав хоёр минь 

	Эрх хүүгээ бодоорой

	Эр хүн санасандаа

	Эс хүрч мухардвал

	Элэг цээжний өвчтэй

	Эгнэгт болдог биш үү гэв. 

	Хаан аав хатан ээж хоёр нь

	— Аа, тэгвэл хүү минь

	Өөрөө явж ав даа гээд

	Албат олон иргэдээсээ

	Алийг нь сонгож дагуулах вэ? 

	Агт сайн морьдоосоо

	Алийг нь авчруулж унах вэ? гэв. 

	— Албат олон иргэдээс

	Сонгож дагуулах хүн алга

	Агт сайн морьдоосоо

	Авч ирүүлэх морь минь бол

	Хүний хэлийг мэддэг

	Хилэн хар морь минь гэв

	Зоовой Мижид хаантан

	Ангир алаг адуундаа явдаг

	Агсгалдай өвгөнөө дуудаж

	Хилэн хар морийг барьж ир гэв. 

	Хүний хэлийг мэддэг

	Хилэн хар морийг бол

	Уурга хуйваар барихгүй

	Уран аргаар бариад л

	Ангир алаг адууны нь

	Агсгалдай өвгөн нь хүрч ирэхэд 

	Чонон хоёр чих нь солбилзоод

	Цолмон хоёр нүд нь мэлтэлзээд

	Заан дөрвөн соёо нь яралзаад

	Заамал зургаан хүзүү нь даагалзаад

	Зогсож байв гэнэ. 

	Зоовой Мижид хааны

	Зуувай Мижид хүү

	Ная ерэн товруутай

	Найман түмэн гархитай

	Том мөнгөн хазаараа

	Толгой юунд нь тааруулав. 

	Зузаан нимгэн тохом нь бол

	Зуун гэрийн бүрээс гэнэ. 

	Давхарга нимгэн тохом нь бол

	Далан гэрийн туурга гэнэ. 

	Хорин шарын ширийг

	Хот газарт элдүүлж

	Хоёр гөлөм хийлгэснээ

	Холбож дөрөөвчилж угсарсан

	Зандан модны үндсээр

	Зааж нааж хийсэн

	Сэндэн модны хожуулаар

	Сийлж урлаж гоёсон

	Махир бүүрэгт эмээлээ

	Зоон дунд нь тохов л гэнэ. 

	Жигтэй сайхан таарав гэнэ. 

	Тавин жингийн дөрөө нь

	Тал талд дүүжигнэж

	Найман урт ганзага нь

	Дөрвөн тийшээ унжиж байв

	Гурван цагаан олмоороо

	Гэдсийг нь тойруулж авангуутаа

	Нэгэн удаа татахад нь 

	Нэгэн хуруу чангарав 

	Хоёр удаа татахад нь

	Хоёр хуруу чангарав

	Гурван удаа татахад нь

	Гурван хуруу чангарав. 

	Дөрвөн удаа татахад нь

	Дөрвөн хуруу чангарав. 

	Зуун лангийн хударгаа

	Зураа дунд нь тааруулав. 

	Зоовой Мижид хааны

	Зуувай Мижид хүү

	Тавин барсын арьсаар хийж

	Тааранг болсон хүрмээ өмсөж

	Хорин барсын арьсаар хийж

	Хомсдуу болсон гутлаа өмсөж

	Буурлаасаа бэлэглэсэн

	Буу сэлмээ аваад

	Сангийндаа орж

	Саадаг нумаа аваад гартал

	Аав ээж нь үнсэцгээж

	Ам өрсөн ерөөцгөөж

	Дайснаа дараарай

	Дархан цолоо олоорой

	Өстнөө ялаарай

	Өндөр цолоо олоорой гэв. 

	Зоовой Мижид хааны

	Зуувай Мижид хүүгийн

	Хүний хэлийг мэддэг

	Хилэн хар мориндоо очиход

	Чонон хоёр чих нь солбилзоод

	Цолмон хоёр нүд нь мэлтэлзээд

	Заан дөрвөн соёо нь яралзаад

	Зандан бүрээ хамар нь сарталзаад

	Зогсож байв л гэнэ. 

	Зоовой Мижид хааны

	Зуувай Мижид хүү

	Хүний хэлийг мэддэг

	Хилэн хар мориныхоо

	Мяндсан сайхан жолоогоо

	Мятартал нь хумхиад мордоход

	Огторгуй өөд дүүлж

	Од тоолон булгиж

	Орон дэлхийд бууж

	Үндэс тоолон булгивч

	Мяндсан сайхан жолоогоо

	Тамил тамил татаж

	Хүдэр мундаг хүзүүг нь

	Нугар нугар татсаар

	Болзоотын бор толгойг. 

	Энгэрлэн явж байв л гэнэ. 

	Хүний хэлийг мэддэг

	Хилэн хар морь нь

	— Хар уснаас ууя би. 

	Хагд өвснөөс идье би

	Ижил сүргээ санаж байна би

	Их замд цуцаж байна би гэхэд

	Зоовой Мижид хааны

	Зуувай Мижид хүү

	Хүний хэлийг мэддэг

	Хилэн хар мориндоо

	— Хэдий газар явж

	Хэчнээн газар хань болох вэ? гэхэд

	— Төмөр дөрөөг чинь сэтэртэл

	Төрсөн биеийг чинь барагдтал

	Хэдий газар болох бөгөөс

	Хичээж хань чинь болъё гэв. 

	Омголон баатар зориглож

	Онгон морь нь хурдалж

	Өндөр уулсыг өвөрлөж 

	Өлий төдий яваад

	Хажуу тийшээ эргэж

	Хамгийн оройд нь гарч

	Унаа морио идүүлж 

	Урагш хойшоо харуулдахад

	Зүгийн муу гэж алдаршсан

	Зүүн хойд талд нь

	Оосор бүчгүй барьсан

	Орд өргөө дүнхийж байв. 

	Зоовой Мижид хааны

	Зуувай Мижид хүү хувилж

	Бор болжмор болоод

	Босож суун дэрвэсээр

	Тооны нь өмнөх гол дээр

	Тоглож очиж суунгуут

	Тонгойж дотогш харахад нь

	Баруун хойд талаар нь

	Дөрвөн хар хүн суухад

	Суманд өдий нь нааж л байв

	Зүүн урд талаар нь

	Дөрвөн хүүхэн суугаад

	Торгоны энг тохируулан

	Тун ч нямбай оёж л байв. 

	Хар хүний эхнийх нь

	Халж ам нээж асуухдаа

	— Бид дөрвөөс давуутай

	Баатар харчууд байдаг болов уу? 

	Замилан хорвоо уудам ч

	Заяаж төрүүлж чадаа болов уу? гэхэд

	Зүүн урдуур сууцгаасан

	Зүстэй хүүхний эхнийх нь

	Та дөрөв ч гайгүй байна

	Баатар хар хүн хаа мундах вэ? 

	Дараах хар хүн нь шаралхаж

	Давтаж шалгаж магадалсанд

	Дараах хүүхэн нь дамшиглаж

	Даанч ажрамгүй даапаалж

	Зүүн тивийг эзэлсэн

	Зоовой Мижид хааны

	Зуувай Мижид хүү гэж

	Арынхаа гэрэлд

	Адуун сүргээ цугларуулдаг

	Өврийнхөө, гэрэлд

	Үйл үртсээ хийлгэдэг

	Ийм нэг сайхан эр

	Идэрхэн явж байдаг юм. 

	Харин энэ орчлон дээр

	Бид дөрвөөс давуутай 

	Биетэй зүстэй хүүхэн хүн 

	Байхгүй гэж бодно. 

	Хар хүний дараах нь

	Халзалж басамжилж хэлэхдээ 

	Та дөрөв ч гайгүй байна

	Царайлаг хүүхэн хаа мундах вэ? 

	Дараагийн хүүхэн маргаж

	Даруй залган асуухдаа

	Бид дөрвөөс давуутай

	Хүүхэн хаа байна гэсэнд

	Дараах хар хүн нь шаралхаж

	Давж басамжлан хэлэхдээ

	Урд тивийг эзэлсэн

	Улаан лусын хааны

	Оронгоонь авхай гэж

	Онцгой төрсөн бүсгүй бий

	Та нар түүний дэргэд 

	Тахиа шувууны төдий л

	Зоовой Мижид хааны

	Зуувай Мижид хүү 

	Болсон яриаг сонсож

	Бор болжмор дүрсээрээ 

	Босож нисэн дэрвэгэнэсээр

	Оргил дээрээ ирж

	Хүн биедээ хувилж 

	Хүлэг морио дуудаж

	Хэтийн барааг харж

	Хэрэг ажлаа зөвлөж

	Дөрвөн сайхан хар хүний

	Дөрвөн сайхан хүүхэнтэй

	Маргаж ярилцсан бүгдэд

	Магадалж харин асуусанд

	Хүний хэлийг мэддэг

	Хилэн хар морь нь хариулж

	Урд тивийг эзэлсэн

	Улаан лусын хааны руу

	Одоо чигээрээ явъя гэж

	Олон ч үггүй тохиров. 

	Зоовой Мижид хааны

	Зуувай Мижид хүү

	Хүний хэлийг мэддэг

	Хилэн хар мориндоо мордож

	Улаан лусын хааны руу

	Урагш зүглэн явж гарав. 

	Өндөр уулын өвөрт

	Өргөн талын дунд

	Буман тэмээ хариулсан

	Буурал өвгөн сууж байв. 

	Зоовой Мижид хааны

	Зуувай Мижид хүү

	Нусгай хүүгийн дүрд

	Нууцалж дорхноо хувилж

	Хүний хэлийг мэддэг

	Хилэн хар морио

	Хамуу жидүүнд баригдсан

	Хар даага болгож

	Наяг бугын эврийг

	Нааж зүйж хийсэн нумаа

	Дэрсэн хавчаахай болгож

	Дэгэн дэгэн очиход

	Буман тэмээ хариулсан

	Буурал өвгөн угтаж

	Хэн хүний үр вэ? 

	Хэрэг зориг хэнд вэ? 

	Хэт нутаг хаана вэ? 

	Ямар хүний үр вэ? 

	Яваа зориг хэнд вэ? 

	Явдал учир хаана вэ? 

	Авах зориг хэнд вэ? Гэв. 

	— Зүүн тивийг эзэлсэн

	Зоовой Мижид хааны

	Зуувай Мижид хүүгийн

	Зарцын хүү нь явна. 

	Аргил хар бууртай

	Баргил хөх ингэтэй

	Арваад тэмээ алдаад

	Анх эрж гарсан

	Арван гурав хоносон

	Ажиг сураг юу байна гэхэд

	— Алдсан тэмээг чинь үзсэнгүй

	Ажиг сураг сонссонгүй

	Улс гүрнийг захирсан

	Улаан лусын хааных гэж

	Ойрын ч амьтан буудаг

	Холын ч амьтан ирдэг

	Нэгэн их хааных

	Энэхэн өмнө байдаг юм. 

	Харь газраас тэнэсэн 

	Хааны эрэлчин хүү нь

	Тэнд очиж сур, 

	Тэмээ малаа ол гэжээ. Тэгээд

	Надаас морио уя гээд

	Найман ландан нахиа бий

	Түүнээс уяж болохгүй

	Хэн хүн ордоггүй

	Шүрэн байшин өмнө чинь бий

	Түүнд орж болохгүй гэв. 

	Зоовой Мижид хааны

	Зуувай Мижид хүүгийн 

	Хэлсний нь сонсоод хандтал

	Хэсэг тэмээ нь захлагдаж

	Галзуу хоёр буур

	Гарч ирэв. Түүнээс

	Зоовой Мижид хааны

	Зуувай Мижид хүүгийн

	Дайрч ирсэн бууруудыг

	Дараа дараагаар нь барилж

	Урд хөлийг нь өргөж

	Урт хүзүүг нь тохуултал

	Буман тэмээ хариулдаг

	Буурал өвгөн хүрч ирж

	Харийн хааны эрлийн

	Харцын хүү чи яах гэж

	Хоёр буурт халдаж

	Хөлийг нь хүзүүнд нь тохов гэхэд

	Чиний буурт баригдах хүү

	Энэ газарт явахгүй гээд

	Эргэж халдсан чигтээ

	Эмээлт мориндоо мордмогц

	Харагдах бараагүй

	Хайх мөргүй болов гэнэ. 

	Зоовой Мижид хааны

	Зуувай Мижид хүү

	Улаан лусын хааныд

	Улааны эрчээр очтол

	Надаас морио уя гээд 

	Зуувай Мижид хүү

	Харь газар цус урсгаж

	Хар хэрэг тарихгүй гэж

	Хүний хэлийг мэддэг

	Хилэн хар мориндоо мордож

	Дээд тивээр явъя гэж

	Дээд тивээр хэсэг нисэж

	Дунд тивээр явъя гэж

	Дунд тивээр хэсэг дүүлээд

	Нойроо хүрээд эс болоход

	Нэгэн талын дунд бууж

	— Нэг унтахаараа би

	Гурван жил унтдаг юм

	Хэрэв намайг сэрээх гэвэл

	Аавын минь хайрласан

	Алд хар сэлмээр

	Гуя дундуур минь

	Гурав цавчаад аваарай гэж

	Улаан лусынхаас мордуулсан

	Оронгоонь бүсгүйдээ хэлээд 

	Нэгэн жил унтав

	Нэхэж дайсан ирсэнгүй

	Хоёр жил унтав

	Хорлох дайсан халдсангүй. 

	Гоцын аюул болсонгүй

	Гурав дахь жилээ унтаж байтал

	Зэс шарга морьтой

	Зэвхий саарал хувцастай

	Гурван түрүүч ноёнтой

	Гучин гурван баатартай

	Гурван түмэн цэрэг ирж 

	Гурван давхар бүсэлсэнд

	Улаан лусынхаас мордуулсан 

	Оронгоонь авхай нь

	— Хэрэг болоод сэрээх болбол

	Аавын минь хайрласан

	Алд хар сэлмээр

	Гуя дундуур минь

	Гурав цавчаарай гэсэн сэн

	Хан тэнгэр язгууртай

	Өндөр жолоотой бүстэй хүнд

	Богино жолоотой бүсгүй би

	Мэс барьж яаж халдах вэ гээд

	Мэлмэрэн уйлж байхыг

	Хүний хэл мэддэг

	Хилэн хар морь нь харж

	Аавынх нь хайрласан

	Алд хар сэлмийг

	Гуя дээр нь дамнуул

	Гурав тонгороод сэрээе гэхэд

	Улаан лусынхаас мордуулсан

	Оронгоонь авхай ч

	Тэр ёсоор болгов. 

	Зоовой Мижид хааны 

	Зуувай Мижид сэргэж

	Хүний хэлийг мэддэг

	Хилэн хар морь минь чи

	Мянган морины дайтай

	Мятаршгүй хүчээ гаргаарай

	Мянган эрийн дайтай

	Би ч хүчээ гаргая гэж

	Халдаж ирсэн дайсныг

	Харагдах бараагүй тонилгож

	Хайх мөргүй болгоод

	Хүний хэлийг мэддэг

	Хилэн хар мориндоо

	Улаан лусынхаас мордуулсан

	Оронгоонь авхайгаа сундалж

	Жир жир хатируулж

	Сэр сэр салхилуулан

	Ар гэртээ ирж

	Аав ээждээ золгож

	Арван цагаан буянаа эдэлж

	Амар сайхан жаргав гэнэ.

	 


ДӨНӨН НАСТ ХӨЛӨГ БААТАР

	Арзайсан удаан асгад нь

	Аргаль угалз нутагласан

	Будан манан татсан

	Буга согоо идээлсэн

	Хараатайхан газар бүхэнд нь

	Халиу булга бужигнасан

	Саглагар их, модонд нь

	Сар, ёл цугларсан

	Хөвч үргэлж нуруутай

	Хөндий тал олонтой. 

	Давхар далан хангай

	Ташир тавин хангай

	Жаран өнгийн цэцэг

	Жалга дэнжээр дэлгэрсэн

	Жигүүртэн олон шувууд

	Жарган цэнгэж байдаг

	Рашаан булаг оргилсон

	Арван хоёр мөрөнтэй

	Алтай хангайд нутагтай

	Түмэн отог дайчидтай

	Түшигт баатар гэж байжээ. 

	Энэ Түшигт баатрын

	Энхрий хонгор үр нь

	Булай их хүчиндээ баригдсан

	Булчин их махандаа дарагдсан

	Баатар сайчуудын шинж бүрдсэн

	Дөнөн наст хөлөг баатар гэж байжээ. 

	Онгон тарган сүрэг нь

	Од мичдээс цөөнгүй гэнэ. 

	Алтай арван гурван хангайг

	Алаг бараан адуугаараа дүүргэж

	Хойд хорин гурван хангайг

	Хонгор халиун адуугаараа бялхуулж

	Тайга тавин шилийг дүүрсэн

	Таван живаа хоньтой гэнэ. 

	Тором ботгоны нутаг нь

	Товхон хангайн говь гэнэ. 

	Дорд хангайн чинээ

	Доголон хар буур нь 

	Харганатай газарт хавтайлгаад

	Хадтай газар хавьчин тийчээд 

	Хадыг ч аргал болгож

	Хорин дөрвөн араагаа хяхнуулан

	Туулай хамраа сэртийлгэн 

	Тунамал хар нүдээ мэлтэлзүүлэн

	Холын барааг харуулдаад

	Хортныг зайлуулдаг гэнэ. 

	Нүхтийн долоон говьд

	Нүүгэлтэж хөхрөөд байдаг

	Долоон түм хэтэрсэн

	Догшин хар үхэртэй гэнэ. 

	Хангал хөгшин бухууд нь

	Харз булгаас балгаж

	Харлаг толгойтой ширгээс

	Хааяа нэг шүүрэн хэвтдэг гэнэ. 

	Ээжийн өвөр дээр

	Эрх тааваар өссөн

	Аавын өвөр дээр

	Аажим тааваар өссөн 

	Дөрвөн настай хүү нь

	Аавын бийд хүн танья

	Агтын бийд газар мэдье гэсэнд

	Аав нь хүүгээ зөв гээд

	Аялахын өмнө найрлана гэжээ. 

	Баатар сайн хүүгийн

	Баярын их найрт

	Алтайн албат бүхэн

	Хангайн харьяат бүхэн

	Найман настай балчир

	Наян настай хөгшдөөс

	Нэгийг ч үлдээлгүй

	Хоёрыг ч хоцроолгүй

	Ирүүл ирүүл гэж

	Хуй салхинд гүйцэгддэггүй

	Хурдан цоохор мориор

	Ар өвөр ангайн

	Албатыг цуглуулж явжээ. 

	Уужим арвин хөндийд

	Урт зэлээ татаад

	Алтай хангайн завсарт

	Арай чарай багтдаг

	Адуун сүргээ хурааж

	Агтын сайхныг сойгоод

	Унаган сүргээ уяж

	Уяа зэлээ дүүргэжээ. 

	Баяр найрт зориулсан

	Бат цагаан өргөөгөө

	Цацар сайхан майхнуудаа

	Цацагт олон асраа

	Босгон бэхэлж байгуулаад

	Боломжтой суудлуудыг засжээ. 

	Энэ олон суудлаа

	Эрэмбэ дараагаар эзэлж 

	Наад талд зассан

	Найрын их байрыг 

	Нарийн лимбэний дуутай

	Нас залуу охид эзэлмэгц

	Өргөн төрийн найр эхлэв

	Өндөр төрийн сөнг сөгнөв. 

	Адуучин Агь сахал өвгөн

	Агтын хатираагаар хүрч ирээд

	Олны амрыг дэс дараагаар

	Онцлон айлтгаад суув гэнэ

	Хурим найрын журам ёсоор

	Хун, цэн дуугаа нийлүүлэв. 

	Найрын дугараа улам чангарч

	Найрт цугларсан хүн бүр 

	Намрын халиурах тариалан шиг

	Найган ганхаж байх үед

	Дөнөн наст хөлөг баатар

	Адуучин өвгөн агь сахалд

	Даргай цагаан шаазангаар айргийг

	Дараалан арван тав барив. 

	Адуучин өвгөн агь сахал

	Арз айраг хоёрыг уусаар

	Зэхий улаан зээрд болж

	Хөлчүүрч суух энэ үед

	Хөлөг баатар ингэж хэлэв:

	“Харийн газар унаж болдог

	Хангай газар давхиж болдог

	Бартаатайг саадгүй шаламгай өнгөрдөг 

	Байлдахад итгэлтэй тулгуур болдог

	Хүний газар унаж болмоор

	Хүчит дайсныг дарж болмоор

	Хүний мориноос өөр ялгаатай

	Хүлгийг минь зааж өгнө үү” гэсэнд

	Адуучин өвгөн Агь сахал 

	Айлтгаж хариу хэлсэн нь 

	Ижил дундаа

	Илхэн төрсөн

	Адуун дундаа

	Аагтай төрсөн

	Эрх зээрд азарганы

	Эрхэм хүрэгчийн унага

	Дөнөн настыг төрөхөд

	Хамт нэг өдөр төрсөн

	Эр хүрэн зээрд унага

	Эрд хань болно. 

	Зуун алд зоотой

	Зургаан алд хүзүүтэй

	Нарийн бүдүүн холимоггүй

	Наян найман шандастай

	Умс хятай нь дүүрэн дэг

	Уяа даах байх тэр

	Хулгай найман шандас нь гүйцэд

	Хурдан сайхны шинж бий

	Нахилзах хавирга нь битүү

	Нарийн зүү орох зайгүй дэг. 

	Тахийн найман булчин дүүрэн

	Таван овоо тэгш дэг

	Согоо хоёр чихтэй дэг

	Соргог шаламгай байх

	Хар болд туурайтай юм

	Хангайд унахад болно гээд

	Далан таван хажлагатай

	Далай цагаан үүдэнд

	Дал мөрөө хүргэлгүй

	Дайчин баатар шиг гарч

	Гучин гурван алд

	Хусан цагаан уургаа

	Шүүрэн авч мордоод

	Шүрхийгээд манаруулан гарав. 

	Арван гурван хангайн

	Алаг бараан адуугаа

	Хорми гурван хангайн

	Хонгор ухаа адуугаа

	Цуваа хангайн шил дэх

	Цусан зээрд адуугаа

	Арцат довхон хангай

	Адагт хураан тогтооход

	Дөнөн дөш хүрэн морь нь

	Тугал шиг агсаж

	Туулай шиг дэгдэн

	Арван хоёр мөрний эх

	Арцат хангайг тэмцэв 

	Адуучин өвгөн Агь сахал

	Хойноос нь хоцролгүй дагав. 

	Уулын өвсөнд аргаж

	Ус балгахын үед

	Арцат довхон хангайн

	Амгай шар хөтлийн

	Ар шилийн шандад

	Аман хүзүүгээр нь уургалав. 

	Дөнөн дөш хүрэн морь нь

	Бул чулууг бутартал

	Хар чулууг хамхартал

	Дүүлэн дэгдэн зүтгэхэд

	Дэнтэй дунтай гатаж явсаар

	Алтай хангай нутгийг

	Арван гурав эргэхэд

	Адуучин өвгөн Агь сахалын

	Бор зүрх нь булгилаад

	Бодол санал алдагдаад

	Авдар цагаан цээжний 

	Арвин ухаан үймж байв. 

	Хусардгийн хурдан шарагч гүү

	Хуй шиг хурдан төлөө дөө

	Уулын чинээ биетэй

	Дөнөн дөш хүрэн морь

	Унаган дуугаа гаргаад

	Уялдуулан зогсов гэнэ. 

	Хазаар ногт хүрээгүй

	Хангал хүрэн морийг ногтолж

	Эмээл хүрээгүй эмнэг хүрнийг

	Эрийн аясыг дагуулан

	Адуучин өвгөн Агь сахал

	Аавын гадаа нь аваад ирэхэд

	Дөнөн наст хөлөг баатар

	Хайрт аавынхаа нэрт

	Хазаараар хавхийтэл хазаарлан

	Бахим чөдрөөрөө чөдөрлөөд

	Сул мянган бэлчээртэй 

	Шургуу жаран үндэстэй, 

	Саглагар зандан модноос

	Хусардгийн шаргач гүүтэй

	Хошуу толгойг зэрэгцүүлэн

	Хом нурууг чацуулан

	Хоёулыг хамт сойв. 

	Өргөн найрыг өнжөөе

	Өндөр сөнг богинотгоё

	Аавын бийд хүн танья

	Агтын бийд газар үзье

	Тураг шувуу тураад хүрдэг

	Туурайт морь эцээд хүрдэг

	Харь холын газар явъя

	Хатан сайн зэвсгээ хайрла гэж

	Дөнөн наст хөлөг баатар

	Хан аавдаа мэхийж айлтгав. 

	Эцэн нь ёсоор болгож

	Эрийн бүрэн хэрэгслийг өгөв гэнэ. 

	Дөнөн наст хөлөг баатар

	Уулын чинээ биетэй

	Дөнөн хүрэндээ мордов. 

	Эмээл хазаар хүрээгүй

	Эмнэг хүрэн морь нь

	Буруу амаа булаагаад

	Бухаж туйлаад гарав. 

	Сүмбэр уулыг донсолтол

	Сүн далай цалгитал

	Булгиж бухаж байгаад 

	Буруу амаа болив гэнэ. 

	Хангал догшин хүрнийг

	Хазаарын аясыг дагуулан

	Нутгийн захад хүрээд

	Нуурын шувуу гардаггүй

	Хөх тэнгэрийг баганадсан

	Хөшигт цагаан уулын

	Орой дээр нь гарч

	Орчлонг эргэлдүүлэн харахад 

	Батганы хоншоор багташгүй

	Бараан зандны ой

	Бас түүний цаана

	Баглагар уул харагджээ. 

	Хурдан цагаан сумаа авч

	Хуруугаа шимширтэл татаж

	Аагт нь арай мөрий нь тулгаж байгаад

	Аажмаар тавьж орхисонд

	Хар зандан ойн дундуур

	Харвасан сум нь хага зүсэж 

	Айлаар хүн мал нүүдэллэх

	Ачаагаар аян тэмээ цувах

	Өргөн дардан зам гаргаад

	Өнөөх баглагар хар уулыг

	Сээрийн даваанаас намхан болтол

	Сэт харваж орхиж гэнэ. 

	Сэтэрхий уулын хөтөл дээрээс

	Сэмхэн нэг эргэж харвал

	Хорин таван толгойтой

	Хотгор хар мангасын

	Муу санаат эцгийн тавьсан

	Мундат боомтуудыг ингэж

	Дөнөн наст хөлөг баатар

	Түйвээж эвдсэн хэрэг байжээ. 

	Гаргасан замаараа явж

	Зорьсон газартаа чиглээд

	Ерэн есөн жилийн

	Тэртээ цаана нутагтай

	Түмэн алтан солонго гэдэг 

	Сайхан дагиныг авахаар

	Санаа зориг эрслэв гэнэ. 

	Зуун жилийн боомт

	Мянган зүйлийн саадыг

	Дөнөн наст баатар

	Давж арилгасаар явжээ. 

	Хорин таван толгойтой

	Хотгор хар мангасын бараа нь

	Бөртийж өмнө нь явна

	Дөнөн наст баатар занаж

	Дөнөн хүрнээрээ хөөсөөр гүйцэв. 

	Хорин таван толгойтой

	Хотгор хар мангасын

	Хорин таван толгойг

	Хорин зүгт нь цавчин унагаав

	Цаад талын замд нь

	Цагаан өндөгний чинээ

	Бараа харагдаж, цаашаа 

	Бас довтолж байх нь үзэгджээ. 

	Дөнөн наст баатар

	Дөнгөж харсан даруй

	Араас нь арав харайлгаж

	Хойноос нь хорь харайлгаад

	Хондлой дээр нь бууж

	Хормой дээр нь гишгэвэл

	Нүүр нь ардаа гарсан

	Нүд нь бүлтийсэн тийм нэг

	Өл буурал толгойтой

	Өвгөн зугтаж явжээ. 

	Буруу харсан нүүртэй

	Булай хачин хүн бэ? Гэв

	Гурван зуун далан тавтай

	Дөнөн мэргэн гэдэг хүн билээ. 

	Гурван жилийн урьд

	Хорин таван толгойтой

	Хотгор хар мангаст хөөгдөж

	Түүнээс зугтаж явахдаа

	Эргэж харсаар байтал

	Толгой минь ардаа гарав гэхэд

	Дөнөн наст хөлөг баатар

	Хүдэр гараараа атгаж

	Хүзүүг нь зөв гурав

	Буруу гурав эргүүлээд

	Төрсөн хэвд нь оруулчхав. 

	Найртай сайхнаа мэдэлцэж

	Навчин хөх тамхиа таталцаад

	Хойшоо хоёулаа буцаж

	Хотгор хар мангасын

	Хоёр түмэн булдрууг

	Ходоодыг хаг зүссэнд 

	Буураар тэмээ буйлаад

	Бухаар үхэр мөөрөлдөөд 

	Азаргаар адуу янцгаалдан

	Айлаар хүн уйлалдан гарав 

	Далч мэргэн өвгөн

	Цусан зээрд зүстэй

	Найман түмэн адуугаа

	Нарийвчлан ялгаж аваад

	Дааган адууны дундаас

	Далан байдас цаламдаад

	Хар гэдэснээс бусдыг авч

	Харгай модоор шорлон шараад

	Хоёулаа хооллож авав гэнэ. 

	Залуу хөгшин хоёр салж 

	Зам замдаа ороод явжээ. 

	Дөнөн наст хөлөг баатар

	Дөнөн дөш хүрэн морио

	Хамуутай бор даага болгож

	Зэр зэвсэг бүхнээрээ

	Зэвхий залтас хийгээд

	Төрсөн биеэ хувилгаж

	Төрчгөр хүү болоод

	Ханцуйгүй хэвнэг дээлтэй

	Хатавчны зарц байдалтай

	Эрэлчин суралчны үгтэй

	Энгийн нэг болж явтал

	Доголон хар бууртай

	Догшин шар тэмээ хариулсан

	Өвдгөө хүрсэн сахалтай

	Өвгөн хүнтэй учирсан чинь

	Өмнө бие нь наранд идэгдсэн

	Ар бие нь уринд идэгдсэн

	Хожгор хүүгийн нутаг хаана

	Холыг зорьсон санаа хэнд вэ? Гэв. 

	Хараатын хааны тэмээчний

	Халцгай толгойт хүү билээ

	Туг сүүл нь хэрчилхий

	Туулай хамар нь сэтэрхий

	Солби хар буур алдаад

	Гурван жил хагас болчхов. 

	Алдар нэр чинь хэн бэ? 

	Аль хэний албат вэ? гэв. 

	Түмэн алтан Солонго дагинын

	Тэмээчин өвгөн Адармаа гэдэг. 

	Алс нутгийн хожгор хүү

	Ангаж цангаж яваа биз ээ. 

	Рашаан булгийн эхэнд

	Ар тойрмын шилд

	Далан хоёр баганатай

	Далгай цагаан гэр бий. 

	Тэнд очиж гэдэс гар! 

	Тэр гэр бол манайх гэв. 

	Хөндлөн суусан эмгэний

	Амар мэндийг асуусанд

	Гин гэх дуугүй

	Гялс хийх нүдгүй суужээ. 

	Үдийн нар өнгөрч

	Үдшийн нар болоход

	Шингэн цагаан хөөсөөр

	Шилэн хүзүүгээ бүрсэн

	Хорт цагаан хөөсөө

	Хондлой сүүлээ бүрсэн

	Доголон хар бууртай

	Догшин шар тэмээгээ

	Өвдөг хүрсэн сахалтай

	Өвгөн адармаа туусаар ирэв. 

	Гажуу зантай эмгэн уурлаж

	Галзуу хөлчүү юм шиг

	Урт сахалтай өвгөнийг

	Уруу өөдгүй загнахад

	Даахь дор унага

	Дахан дор эр байдаг юм. 

	Хоёр суурь тэмээний дотор

	Хороор хоол хийдэг

	Дээд соёонд нь тэмээ хатсан

	Доод соёонд нь морь хатсан

	Хэтээ далан тэмээ

	Босоо тавь дээгүүр

	Хийгүй дүүлэн гардаг

	Хилэн хар үстэй

	Шингэн хүрэн зогдортой

	Ширээ дөрвөлжин бөхтэй

	Тайган шар ат бий

	Тарга хүчтэй нь тэх байх! 

	Тамир чадал чинь хүрвэл

	Тайган шар атаар 

	Өлссөн хожгор хүү чи

	Өл хоол ав гэсэнд

	Харамч эмгэн хажуугаас нь

	Хаанаас энэ муу чадах вэ гэв

	Харахад царайгүй харчгар

	Үзэхэд үзэмжгүй үрчгэр

	Муу хувцастай хожгор хүү

	Хаан дээдийн хайр юм бол

	Хад чулууг боловч

	Хамхалж хүртье гээд гарав. 

	Сарын газраас чимээ авдаг

	Өдрийн газраас үнэр авдаг 

	Тайган шар ат

	Босоо далан тэмээ

	Хэвтээ тавийн дээгүүр

	Хийгүй дүүлэн гарч

	Амтайн хөтөл дээр

	Алсыг ширтэн зогсов. 

	Эрчит цагаан сумаараа

	Элгийг нь чиглүүлэн харвасан

	Хөндий талыг өшиглөн

	Хөтлийг хөмрөн унав. 

	Хоргол сэвсий нь асгаж

	Хонхор хотгорыг дүүргэн

	Бусдыг нь сугавчлан ирж

	Бултыг эвдэн чанаад

	Ааш муут эмгэнд

	Адгийн хавирга нэгийг

	Өвгөн тэмээчинд

	Өндөр сээр нэгийг өгөөд

	Үлдсэн бусдыг цөм

	Үрчгэр хүү өөрөө идэв. 

	Түмэн алтан солонго дагина

	Түвшин амгалан биз ээ гэж

	Хүү өвгөнөөс асуув. 

	Хүндэт дагина минь амгалан

	Онц хурдан хар морьтой

	Ойн хар бөх гэдэг нь

	Түмэн алтан солонгыг авахаар

	Түгээмэл хурим хийж байдаг гэжээ. 

	Үрчгэр бор хүү

	Үүнийг олж сонсоод

	Гал цог нь бадарч

	Гар хөл нь чичир

	Хувилгасан бүгдээ өөрчилж

	Хуучин байдалдаа ороод

	Дөнөн наст хөлөг баатар

	Дөнөн дөш хүрэн мориороо 

	Холын хол газрыг

	Хоромхон зуур товчлоод

	Далан таван баганатай

	Давхар цагаан өргөөний 

	Гадаа нь хүрээд очсон чинь 

	Ганган зандан уяанд нь

	Айлчин, гийчдийн шилдэг хүлгүүд нь 

	Арын харгай шиг арзайж

	Хүрмийн чулуу шиг хөрзийж 

	Хүн амьтны шуугианд мансуурч байна. 

	Унаж явсан хүрэн морио

	Уяанд нь бөх уяж орхиод

	Өндөр цагаан өргөөнд нь орж

	Өөд явсаар байгаад суучхав. 

	Мэнд амраа бүгдтэй нь мэдэлцээд

	Хэрэг зоригоо хэлж эхэлсэнд

	Олон баатрын дундаас

	Ойн хар бөх гэдэг нь

	Булай хүчиндээ баригдаж 

	Булчин махандаа боогдож

	Асар их хүчиндээ бардаж

	Арга зальдаа эрдэж би ялна гэв. 

	Гэтэл ойн хар бөх нь

	Гэмт есөн хар мангасыг

	Дарж чадсангүй дэмий л 

	Дархан нэр хоосон санаа болоо

	Найр хийж түмэн алтан солонго

	Найдан горьдож байдаг юм санж

	Есөн хар мангасыг хэн дарвал

	Тэр хүнд дагинаа өгнө гэж аав хэлэв 

	Ойн хар бөх газарчилж

	Омогт баатар дөнөн наст явлаа. 

	Дөнөн наст хөлөг баатар

	Есөн хар мангасын наймыг

	Үд хүргэлгүй дийлж

	Хоног хүргэлгүй үгүй хийж гэнэ. 

	Есөн хар мангасын тэргүүн

	Етгөр хар мангас дийлдсэнгүй зугтав. 

	Дөнөн наст хөлөг баатар. 

	Дөнөн дөш хүрэн мориныхоо

	Доод эрүүнд сөгдөж

	Дотоод хормойгоо дэвсээд

	Аюулт етгөр мангасын

	Амин сүнс нь хаана байна? гэжээ. 

	Дөнөн дөш хүрэн морь нь

	Гурван үе эвшээгээд

	Гурван үе шилгээгээд

	Хүдэр цээжээ хүнгэнүүлэн

	Хүний үгээр хэлэв:

	Муу эр сарын газраас

	Сайн эр хоногийн газраас үхдэг

	Хорт далай бий

	Түүний цаана нь

	Долоон давхар

	Төмөр байшин бий

	Үүний дотор нь

	Дөрвөн алтан эвэртэй

	Долоон илд хэлтэй

	Дөнөн наснаас хэтрээгүй

	Галзуу улаан үхэр бий. 

	Эвэр нь хүрсэн газар

	Эдгэдэггүй хамуу болдог

	Хэл нь хүрсэн газар

	Хожгор нүцгэн болдог

	Түүний дотор нь

	Алтан хайрцаг бий

	Алтан хайрцаг дотор

	Гурван алтан бялзуухай бий

	Гурван бялзуухайн жиргэхэд

	Муу эр унтдаг

	Сайн эр сандардаг 

	Тэднийг дарсан хүн

	Етгөр хар мангасыг дарна гэв. 

	Мориныхоо энэ хэлсэн ёсоор

	Мордож явсаар очоод

	Тэр гурвыг арай чарай дарж

	Етгөр хар мангасыг дийлэв гэнэ

	Түмэн алган солонго дагиныг

	Аваад алсын нутагтаа

	Аялан явах болов гэнээ.


«ХАН ХАРАНХУЙ» туулиас

	(Хэсэглэж авав)

	 

	Эрийн сайн Хан харахуй

	Гурван настай Улаадай мэргэн хоёр

	Мөн биедээ тохирч

	Толь гоо дагинын 

	Хар булган өргөөний гадаа ирж

	Нохойгоо хорь гэжээ. 

	Шивэгчин эмс нь

	Нохой хорьж өгөхөд

	Толь гоо дагинын

	Хар булган өргөөнд нь

	Орж ирэв гэнэ. 

	Толь гоо дагина

	Эрийн сайн Хан харанхуйн амрыг эрж

	Үүлэн солонго дагина

	Гурван настай Улаадай мэргэний

	Амар мэндийг бас эрж

	Утаагүй улаан галаа асааж

	Уургүй улаан цайгаа чанав гэнэ. 

	Толь гоо дагина

	Та хоёр хаанаас

	Хаа хүрэх нь вэ? 

	Хэрэг санаа хэнд вэ? 

	Хэрэг зориг юунд вэ? Гэж асуухад

	Ерэн есөн жилийн тэртээ газарт байдаг 

	Айхан тохой нутагтай

	Алаг уул түшлэгтэй

	Сүн далай нутагтай

	Сүмбэр уул түшлэгтэй

	Хөвчин тал нутагтай

	Хөх уулан түшлэгтэй

	Эрийн сайн Хан харанхуй

	Гэдэг би байна. 

	Энэ бол миний дүү

	Гурван настай Улаадай мэргэн билээ. 

	Бидний хэрэг зориг бол 

	Эгч дүү та хоёрыг

	Авгай болгох гэж зорьж ирэв. 

	Агь буурал хаан

	Авхай дагинасаа хайрлавал

	Хаан төрийн ёсоор авна. 

	Эс өгөх аваас

	Булай хар бяраа гаргаж

	Булчин хар махаараа үзэлцээд

	Авах эсэхийгээ үзнэ дээ гэв. 

	Та хоёр манай аавынд орохгүй юу

	Тэнгэрийн хүү Эрхэм Хар гэгч

	Сүлд тэнгэрээ залаад

	Зуун найман хиагаа дагуулаад

	Айгал тайтал хоёр шувуу

	Асар басар хоёр нохойтойгоо

	Зуун цагаан тэмээнд

	Айраг архи ачаад

	Таван өнгийн солонго татуулаад

	Намайг авах хурим найраа

	Хийхээр ирээд байна гэхэд

	Өлгийтэй хүүхдийн наадам

	Өлөгчин нохойн хуцлан биш

	Ийм найр хурим гэж 

	Манай тэнд байдаггүй юм. 

	Би орох дургүй байна гэж

	Эрийн сайн Хан харанхуйг хэлэхэд

	Толь гоо дагина

	Хэдийгээр ховор живэр

	Найр хийх гэж байгаа боловч

	Нэг нь энэ тивийн их хаан

	Нөгөө нь дээд тэнгэрийн хүү юм. 

	Басаад яах вэ! Ор гэвэл 

	За тэгвэл та хоёр

	Нохойг нь хориод аль

	Бид хоёр оръё гээд

	Найр хуримд орж

	Тэнгэрийн хүү

	Эрхэм харын

	Дээд биеийг нь авсан

	Олбог түшлэг дээр суухад

	Найр хуримд ирсэн хүмүүс

	Эрийн сайн Хан харанхуй

	Гурван настай Улаадай мэргэн

	Хоёрын сүр бараанд дарагдаад

	Унаад муужраад өгөв гэнэ. 

	Агь буурал хаан 

	Тэнгэрийн хүү

	Эрхэм хар хоёр

	Тэвдэн сандарч

	Айхдаа асуух үгээ ч ололгүй

	Алмайрч гайхаж суув гэнэ. 

	Муужирсан улсыг сэргэхэд нь

	Эрийн сайн Хан харанхуй

	Тэнгэрийн хүү Эрхэм харын 

	Авч ирсэн ачаа юмыг

	Аваад түргэн ир гэхэд

	Гурван настай Улаадай мэргэн гарч

	Зуун цагаан тэмээний

	Айраг архийг нь аваад

	Далан хүн дамжлаад даадаггүй

	Далай ширмэл үүдийг өргөж 

	Дал мөрөндөө хүргэлгүй 

	Авч орж ирээд

	Далан хүн дамжлаад даадаггүй

	Далай цагаан шаазангаар нь 

	Хаанд гурав хийж 

	Хатанд нь гурав аягалж 

	Ахдаа арван тав

	Өөрөө арван тав уусан нь

	Айраг архи нь дуусжээ. 

	Тэнгэрийн хүү Эрхэм харын тэмээчин

	Саваагүй сарчгар шар өвгөн өндийж

	Урагшаа ахин дахин сууж

	Ах дүү хоёр баатрын 

	Алдар нэр хэн билээ. 

	Хэт нутаг хаана билээ

	Хэрэг зориг хэнд билээ гэхэд

	Миний нэр бол Эрийн сайн Хан харанхуй

	Энэ бол миний дүү

	Гурван настай Улаадай мэргэн гэгч

	Нар орох зүгт

	Ерэн есөн жилийн

	Тэртээ газарт байдаг 

	Айхан тохой нутагтай сан билээ. 

	Агь буурал хааны

	Толь гоо дагина

	Үүлэн солонго дагина 

	Хоёрыг авах гэж зорьж

	Ирсэн хэрэг энэ билээ. 

	Хаан сайхан аав

	Хатан сайхан ээж минь

	Агь буурал хаан

	Хатан та хоёрт

	Аль эртний цагт

	Шагайн чинээ шар цавуу

	Ариун цагаан хадагтай

	Өндгөн сүй тавьсан юм гэнэ билээ

	Үүнийхээ хариуг авах гэж явна. 

	Хаан хатан хоёрыг 

	Дагинаа өгнө дөө гэвэл

	Хаан төрийн ёсоор авна

	Эс өгнө гэвэл 

	Булай хар бяраа гаргаж

	Булчих махаараа түрж

	Эр бяраа үзээд авна гэхэд

	Агь буурал хаан хатантайгаа 

	Тэнгэрийн хүү Эрхэм хэр та хоёр

	Эрийн гурван наадам хийгээд

	Хэн хүчтэй чадалтай нь

	Толь гоо дагиныг минь ав

	Харин бид нар

	Аав ээжийн чинь тавьсан

	Өндгөн сүйг огт мэдэхгүй байна гэжээ

	Гэтэл, Эрийн сайн Хан харанхуй

	Тэнгэрийн хүү Эрхэм хар минь

	Эрийн гурван наадмаа 

	Эхлэх үү гэж хэлэхэд

	Тэнгэрийн хүү Эрхэм хар

	Агь буурал хааны

	Архай, шархай хоёрын

	Зассан газар дээр

	Бөхөө барилдуулъя

	Морио есөн сарын

	Газраас уралдуулъя гэхэд 

	Эрийн сайн Хан харанхуй

	Чи дээд тивээс дорд тивд ирж

	Эрийн гурван наадам

	Хийх гэж байгаа юм бол

	Өлгийтэй хүүхдийн наадам

	Өлөгчин нохойн хуцлан шиг юм

	Хийх гэж байгаадаа ичихгүй юү

	Чиний төлөө би ичиж байна гэхэд

	Тэнгэрийн хүү эрхэм хар

	Тэгвэл чи хэл дээ гэхэд

	Морийг ерэн есөн жилийн

	Газраас уралдуулна. 

	Ахай тохой нутгаас эргүүлье. 

	Харин есөн сарын газраас

	Харвахад болох юм биз дээ. 

	Тэгэхдээ хамгийн наад талд

	Хонин цагаан чулууг

	Хоггүй болтол харваад

	Түүний цаана байгаа

	Үхрийн чинээ хар чулууг

	Үй бут болтол харвана. 

	Түүний цаад талд

	Жаран хасаг түлээ овоолж

	Шүд чигчийлэх юмгүй болтол харвана. 

	Түүний цаад талд

	Алтан мөнгөн хоёр тэвнэ хатгана. 

	Түүний сүвэгчээр нь гаргаад

	Бас цаана сүүжний яс хатгаад

	Нүхээр нь оруулаад

	Түүний цаана хойшоо харсан

	Өрвөн хар хадыг

	Хасаг тэрэг гарахаар

	Онь хөтөл гаргана. 

	Түүний цаад талд 

	Бага зэрэг түймэр шатаана. 

	Тэгээд сумаа барьж тогтооно. 

	Агь буурал хааны 

	Архай, шархай бөхийн 

	Зассан талбайд бөхөө барилдуулна. 

	Одоо морио уралдуулна гэхэд 

	Тэнгэрийн хүү Эрхэм хар

	Тавих сайн морьдоо 

	 

	Авчирна гээд явжээ. 

	Тэгээд тэнгэрийн арслан амт

	Заан шаргал морь 

	Хурдан хүлэгт гүйцэгдэхгүй 

	Хурдан цагаан морь

	Салхинд гүйцэгддэггүй

	Шар цоохор морь

	Хийд гүйцэгддэггүй 

	Хий цоохор морио авчирчээ. 

	Эрийн сайн Хан харанхуй

	Эрдэнийн чон хүрэн морь

	Ав шувуунд унадаг 

	Их хар морь хоёроо уяжээ. 

	Толь гоо дагина 

	Эрийн сайн Хан харанхуйд

	Морь чинь цөөхөн байна гэж

	Жолоо бөхт шарга морио. 

	Унах хүүхэдтэй нь өгчээ. 

	Эрийн сайн Хан харанхуй

	Агь буурал хааны

	Талын чинээ цагаан гэрийг

	Хавчийтал жийгээд унтав гэнэ. 

	Тэнгэрийн хүү Эрхэм хар

	Үүрийн харанхуйгаар

	Зээрэн шилбэт зэс хошуут

	Зэвхий шуламсуудыг уралдаанд явуулжээ. 

	Гурван настай Улаадай мэргэн 

	Ав шувуундаа унадаг их хар морь 

	Жолоо бөхт шарга морь 

	Хоёроо уралдаанд явуулчхаад 

	Эрийн сайн Хан харанхуйг 

	Сэрээхээр яваад очтол 

	Гурван сар унтаад 

	Тун ч сэрэхгүй болохоор

	Уураа хүрэхийн эрхэнд

	Түмэн хүний толгойг

	Түгдрэлгүй авдаг 

	Түүхий улаан илдээ

	Ахынхаа гол элгэнд нийлээд

	Хэд цавчихын хэрд

	Эрийн сайн Хан харанхуй

	Эрхгүй сэрж босоод

	Гурван настай Улаадай мэргэнд

	Хэт хутгаа зүүлгээд

	Урд ганзаганд нь 

	Эвэр савтай юм уяад

	Эрдэнийн чон хүрэн морио унуулаад

	Явуулахыг хааныхан бүгдээрээ цуглан

	Гаргахыг нь үзэх гэж иржээ. 

	Гэтэл эрдэнийн чон хүрэн морины

	Туурайн чимээ нь тачигнаж

	Нэг дуу газарт хадаж

	Нөгөө дуу тэнгэрт хадаж

	Дөрвөн туурайны нь аясаар

	Ган хэт цохих мэт

	Тэрхэн зуур үзэгдээд алга болжээ. 

	Эрдэнийн чон хүрэн морь нь

	Мянган хий хүлгийн тоосыг

	Үзээд дайран өнгөрч

	Хийд гүйцэгдэхгүй

	Хий цоохор морь 

	Салхинд гүйцэгдэхгүй

	Шар цоохор морины

	Тоосыг үзээд дайраад өнгөрчээ. 

	Өөрийнх нь жолоо бөхт шарга 

	Ав шувуунд унадаг

	Их хар хоёр морь нь 

	Зуузай холбож явжээ. 

	Шувуунд гүйцэгддэггүй 

	Шувуун цоохор

	Хуйд гүйцэгддэггүй шулман цоохор хоёр

	Зуузай холбож явжээ. 

	Хамгийн урд талд тэнгэрийн

	Арслан амт заан саарал

	Морины тоосыг үзэж

	Улмаар түүний урд талд

	Эрийн сайн Хан харанхуйн

	Эрдэнийн чон хүрэн морь гарчээ. 

	Морьд айхан тохой нутагт

	Очоод эргэхийн үед 

	Гурван настай Улаадай мэргэн

	Эрдэнийн чон хүрэн морь

	Бид хоёрын байсан цагт

	Яасан ч яадаг юм гэж 

	Эх нутгийн зүг

	Эргээд нэг харвал

	Сүмбэр уул нь хөхрөөд

	Сүн далай нь цэнхэртээд

	Алтан гургалдай нь жиргээд

	Хөхөө шувуу нь донгодоод 

	Хөх ногоо нь дэлгэрсэн

	Тун ч сайхан байжээ. 

	Гурван настай Улаадай мэргэн

	Орон нутгаа санаад 

	Ээжийнхээ мээмийг бодоод 

	Эрдэнийн чон хүрэн морины

	Буруу тал руу буугаад

	Унтаад өгч гэнэ

	Эрдэнийн чон хүрэн морь

	Гурван настай Улаадай мэргэнийг

	Сэрээх гэж гурван сар болжээ. 

	Нэг өдөр буруу хамраасаа

	Халуун рашаан

	Зөв хамраасаа

	Хүйтэн рашаан урсгаж

	Арай гэж сэрээж авчээ. 

	За би юу болов гэхэд

	Чи унтсаар гурван сар болов. 

	Одоо юу бодож байна гэхэд нь

	Эрдэнийн чон хүрэн морь

	Миний урд ганзаганаас

	Эвэр савтай юм

	Хойд ганзаганаас

	Хорин шуудай юм уяж

	Хойд талд минь

	Долоон үхрийн чинээ 

	Том хар чулуу зүүж

	Зоо нуруунаас минь

	Гурван хуруу зүсэж

	Чулуугаа уяж тэгнэ 

	Ор шарханд нь

	Үд хүргэдэггүй

	Үнэгэн цагаан эм

	Хоног хүргэдэггүй

	Хонин цагаан эм түрх

	Жаран шуудай элс

	Хойд биед минь зүү

	Чи сайн эрийн хавчилтаар хавч

	Би эр морины харайлтаар

	Харайя гэжээ. 

	Гурван настай Улаадай мэргэн

	Тэр ёсоор болгож

	Эрдэнийн чон хүрэн морь

	Эр морины харайлтаар харайж

	Гурван настай Улаадай мэргэн

	Сайн эрийн хавчилтаар хавчиж

	Хамгийн урд талд нь

	Арслан амт нагаан

	Шаргал морины тоос

	Гурван сарын газраас үзэгдэв гэнэ. 

	Гүйцээд өмнө нь ортол

	Гэнэт ар талд нь

	Илээ халаг минь гэх зэргээр

	Хашхираан шуугиан болжээ. 

	Эргээд түргэн харвал

	Тэнгэрийн хүү эрхэм харын

	Зургаан морийг унасан

	Зээрэн шилбэт зэс хошуут

	Зэвхий эм шуламсууд 

	Ойчих гэхээрээ л уулгамчилж

	Шуугьж байсан нь тэр билээ. 

	Эрдэнийн чон хүрэн морь

	Ухарч гурав дахин тангарч

	Урагшаа ухасхийж

	Гурав дахин тангарахад нь

	Гурван настай Улаадай мэргэн

	Унаж явсан зургаан шулмыг

	Тал тал тийш нь цацаж

	Ганцаараа түрүүлж явав гэнэ. 

	Эрийн сайн Хан харанхуй

	Тэнгэрийн хүү Эрхэм хар хоёр

	Болзоотын бор толгой дээр гарч

	Мянган алд мяндсан цалмаан барж 

	Чиний морь ирлээ

	Миний морь ирлээ гэж

	Маргаж булаацалдаж суутал

	Эрдэнийн чон хүрэн морь

	Түрүүлж ирсэн тул

	Эрийн сайн хан харанхуй

	Мянган алд урт

	Мяндсан цалмаа хаяж

	Болзоотын бор толгойг өшиглөж

	Ай гэж хашхирч

	Арай гэж тогтоон авав гэнэ. 

	Дараа нь их хар морь

	Жолоо бөхт шарга морь

	Хоёр зуузай холбон иржээ

	Агь буурал хааныхан

	Эрдэнийн чон хүрэн морийг 

	Ямар сайхан морь вэ гэж магтаж

	Толь гоо дагина

	Үүлэн солонго дагина хоёр

	Гурван хурдан морио

	Алтан уяанаас нь уяад

	Алтан мөнгөн сойзоор

	Сойздож байв гэнэ. 

	Эрийн сайн хан харанхуй

	Тэнгэрийн хүү Эрхэм хард

	Нэг наадам минийх болов уу гэж

	Тийм боллоо гэж хүлээжээ. 

	Есөн сарын газраас

	Нум сум харвахаар бэлтгэж

	Өглөөний өөд улаан нарнаар

	Тэнгэрийн хүү эрхэм хар

	Эрдгэсхэн цоохор нумаа авч

	Эрдэнийн гучин хоёр сумын

	Хамгийн дээд сумыг

	Авч хийгээд онилжээ. 

	Маргаашийн мандах улаан нарнаар

	Тэнгэрийн хүү Эрхэм харын

	Нумын нь хөвчнөөс утаа багсаж

	Сумны нь шилбэрээс гал бадарчээ. 

	Тэгээд сумаа тавихад

	Хонин чинээ цагаан чулууг

	Ховх татан гарч

	Үхрийн чинээ хар чулууг

	Үй татан гарч

	Жаран хасаг түлээн

	Дунд ороод тогтжээ. 

	Өнөө юмаа дахин засаж

	Өглөөний өөд улаан нарнаар

	Эрийн сайн Хан харанхуй

	Мянган хүчит цагаан нумдаа

	Эрдэнийн гучин хоёр сумын

	Хамгийн доод сумыг онилж

	Гурван хоног татаад

	Өглөөний өөд улаан нарнаар

	Мянган хүчит цагаан нумын

	Хөвчнөөс нь утаа гарч 

	Шилбэрээс нь гал бадарч

	Эрхий хуруунаас нь

	Эр шүдлэн үхрийн хирээ 

	Цус унахын алдад

	Сумаа шившиж тавьжээ. 

	Эрийн сайн Хан харанхуйн сум нь

	Хонин цагаан чулууг

	Хоггүй болтол үйрүүлж

	Үхрийн чинээ хар

	Үнс болтол үйрүүлж

	Жаран хасаг түлээг

	Шүд чигчийлэх юмгүй болгон 

	Алтан мөнгөн тэвнийн

	Сүвэгчээр нь гарган

	Сүүжний ясны нүхээр оруулж

	Өрвөн хар хадыг

	Хасаг тэрэг гартал

	Хага сэт харваж

	Ахуйг арлан асаж

	Хөхүйг өвөрлөн түймэр шатахад

	Гурван настай Улаадай мэргэн

	Хүний нутаг сүйд хийх нь гэж

	Задын хар чулуугаа өвөрлөж 

	Аргын алтан цалмаа барьж

	Сумны хойноос хөөн

	Задын чулуугаа гарган

	Шатсан түймрийг нь унтрааж

	Аргын алтан цалмаараа

	Сумыг нь арай хийж тогтоожээ. 

	Эрийн сайн Хан харанхуй

	Тэнгэрийн хүү Эрхэм хараас

	Хоёр дахь наадам манай болов уу гэхэд

	За, тийм боллоо гээд

	Одоо барилдах сайн бөхөө

	Би авч ирнэ гээд

	Тэнгэрийн хүү эрхэм хар

	Дөчин тэмээ ачаа

	Давхраар нь өргөдөг. 

	Дүүнэн хар бөх

	Далан тэмээ ачаа

	Давхраар нь шиддэг 

	Даргай хар бөх 

	Наян тэмээ ачаа

	Давхраар нь шиддэг

	Гуунан хар бөхөө авч

	Наян тэмээ ачаа 

	Давхраар нь шиддэг

	Гуунан хар бөхийг

	Эрийн сайн Хан харанхуй

	Дөчин тэмээ ачаа

	Давхраар нь өргөдөг

	Дүүнэн хар бөхийг

	Гурван настай Улаадай мэргэн

	Ай гэж ачиж

	Үй гэж тонгорч 

	Алтайг давуулан хаяжээ. 

	Эрийн сайн Хан харанхуй

	Тэнгэрийн хүү Эрхэм хард

	Эрийн гурван наадам

	Миний болов гэж хэлээд

	Толь гоо дагинаа авч 

	Гурван настай Улаадай мэргэнд

	Үүлэн солонго дагиныг өгөөд

	Агь буурал хааны

	Хар булган өргөөнд

	Өргөөлж бараалхав гэнэ

	Найр хуримаа хийж

	Хун цэн шиг дуугаа нийлүүлж 

	Хулан тахь шиг зүсээ нийлүүлж

	Хотол олноороо найрлаж суугаад

	Эрийн сайн Хан харанхуй

	Толь гоо дагинадаа

	Аав ээж минь хөгшин билээ. 

	Алс хол нутагтай билээ. 

	Одоо эртхэн буцъя даа гэхэд

	Аав ээж хоёрт айлтгана уу гэж

	Толь гоо дагина хэлэв гэнэ. 

	Эрийн сайн Хан харанхуй

	Гурван настай Улаадай мэргэн хоёр

	Хаан хатан хоёрт 

	Алд цагаан хадгаа барьж

	Айраг архиа сөгнөж

	Аав ээж минь хөгшин билээ

	Алс хол нутагтай билээ

	Одоо буцахыг яарч байна гэхэд

	Хаан аав хатан эжий хоёр нь

	Ирсэн гийчин буцдаг

	Орсон бороо арилдаг юм

	Дуртай бүхнээ аваад

	Дөрвөн хүүхэд минь

	Одоо даруй буц даа гэжээ. 

	За тэгвэл бид дөрөв

	Морин толгойн чинээ

	Молор эрдэнийг

	Эрдэнийн ганжуур данжуур

	Алтан шүтээний чинь зална

	Өөр юм авахгүй гэжээ. 

	Эд бүгдийг аваад

	Түмэн цагаан тэмээндээ

	Өргөө бараагаа ачаад

	Хэд хоног яваад буусан чинь

	Толь гоо дагина

	Үүлэн солонго хоёр

	Утаагүй улаан галаа түлж

	Уургүй улаан цайгаа чанаж

	Таван тансаг идээгээ тавьж

	Тавлаж тухалж суугаад хэлэв гэнэ. 

	Эрийн сайн хан харанхуй

	Эрхэм та болзоотынхоо

	Бор толгой дээр гар

	Эр хүн ханын ёроолд төрж

	Хадны ёроолд үхдэг ёстой гэхэд

	Эрийн сайн Хан харанхуй 

	Энэ зөв зүйтэй үг байна. 

	Дүү минь хоёр морио

	Даруй түргэн эмээллэ гээд

	Болзоотын бор толгой дээр

	Бушуу түргэн гарвал

	Хадан чингэлд нутагтай

	Хадан чингэл Хар баатар

	Гурван зуун ерэн есөн

	Хошуу цэргээ дагуулаад

	Ирж явааг хараад

	Эрийн сайн Хан харанхуй

	Улаадай мэргэн дүүтэйгээ

	Угтаж тосоод очив гэнэ. 

	Хадан чингэл Хар баатар

	Гурван настай Улаадай мэргэний

	Гол зүрх рүү харватал

	Амь гол нь тасарч

	Ариун бие нь газардахад

	Эрийн сайн Хан харанхуй

	Дүүгийнхээ толгой дээр очиж

	Хайран сайхан дүү минь

	Хадан чингэл хар баатарт

	Харвуулж намнуулж хорлогдов. 

	Харин түүнээс өшөөгөө авч 

	Хайрт дүүдээ амь эс оруулбал

	Хортон дайсанд хорлогдоно гээд 

	Хадан чингэл Хар баатрын

	Үй олон цэргийг нь

	Ганцхан сумны шившилтээр

	Хиар цохин устгахад

	Хадан чингэл Хар баатар

	Халж ирснээрээ би эхлэх үү? 

	Харж суугаагаараа чи

	Намайг харвах уу? гэхэд

	Эрийн сайн Хан харанхуй

	Хүний юманд халдан ирж

	Хүзүүнийхээ махыг барьж яваагаараа

	Чи намайг эхэлж харва гээд

	Талын чинээ цагаан цээжээ

	Ярж өгөөд суув гэнэ. 

	Хадан чингэл Хар баатрын

	Харвасан сум нь

	Эрийн сайн Хан харанхуйн

	Элгэн дээр нь цохиж

	Хад оносон мэт халтирч

	Хангинан дангинан ойчив гэнэ. 

	Одоо миний ээлж болов уу гэж

	Эрийн сайн Хан харанхуй

	Эрдэнийн гучин хоёр

	Цагаан сумныхаа хамгийн

	Доод сумыг сугалж

	Хадан чингэл Хар баатрыг

	Харватал сум нь даасангүй

	Хангинан дангинаад ойчив гэнэ

	Чи бид хоёр

	Эзэн хааны зэр зэвсгээр

	Бие биеэ эс дийлбэл

	Ээж аавын заяасан

	Махан бодиор үзье гээд

	Бухын арьсан зодог

	Буурын арьсан шуудаг өмсөцгөөж

	Хоногийн газраас шүргэлцэж

	Үдийн газраас үзэлцэж

	Үе гишүүгээрээ барилцаж

	Талыг там болтол

	Уулыг тал болтол

	Удтал барилцан ноцолдоод

	Хадан чингэл Хар баатар

	Эрийн сайн Хан харанхуйг 

	Ай гэж ачиж л гэнэ. 

	Үй гэж тонгороод

	Өргөн дэлхийг дэрлүүлж

	Өөрийн дор хийсэн боловч

	Эс алж чадсан тул

	Эрийн сайн Хан харанхуйн

	Дөрвөн мөч нь хөөж

	Дөрвөн их уул шиг болж

	Нуруу бие нь хөөж

	Лут их уул мэт болж

	Магнайны хөлс нь дусалж

	Мах яс нь чангараад

	Хадан чингэл Хар баатрыг

	Ай гэж ачиж л гэнэ. 

	Алтайг давтал тонгорч

	Алтан дэлхийг дэрлүүлж

	Амь голыг нь таслаад

	Хангайн хар модыг цуглуулж

	Хүүр биеийг нь шатааж

	Хөвчин дэлхийд хийсгээд

	Эрдэнийн чон хүрэн морио унаж

	Хар булган өргөөндөө

	Уудаг ундыг нь хэлбэл

	Ус биш

	Ундармал рашаан

	Цай биш

	Чанамал гуа

	Чихэр биш

	Жимсний шүүс

	Архи биш

	Амтат гуа гээд

	Жилийн дөрвөн улиралд

	Тохирсон ундаар

	Ундалдаг юм сан гэнэ. 

	Тэгээд энэ

	Эзэн тэнгэр хааны

	Арван охины 

	Отгон охин

	Алтан гүнж хүүхний унадаг

	Эрдэнийн

	Ерэн есөн төрлийн хувиралттай

	Есөн төрлийн гишгэдэлтэй

	Алтан цээжтэй

	Мөнгөн бөгстэй

	Агсан хүрэн хүлгийг алдаад

	Арван нэгэн жил өнгөрч гэнэ

	Тэгээд, 

	Тэр тивийг

	Товлон хайгаад

	Энэ тивийг

	Эргүүлэн хайгаад

	Ололгүй

	Он жил

	Өнгөрч гэнэ. 

	Гэтэл, 

	Эзэн тэнгэр хаан

	Нутаг хошууныхаа

	Албат иргэдийг цуглуулаад

	Миний 

	Алтан гүнж

	Хүүхний унадаг

	Эрдэнийн

	Ерэн есөн төрлийн хувиралттай

	Есөн төрлийн гишгэдэлтэй

	Алтан цээжтэй мөнгөн бөгстэй

	Агсан хүрэн хүлгийг

	Олж ирсэн хүнийг

	Эзэн хааны

	Баруун гарын

	Дээд түшмэл болгоно гэсэнд

	Эзэн тэнгэр хааны

	Гучин гурван баатрын

	Ах зах

	Алиа цэмбэл баатрын

	Гурван настай

	Гунан бүдүүн хүү

	Би тэр

	Хүрэн хүлгийг

	Олж ирж өгье гэж

	Олны дундаас онцгойлон

	Ам өчгөө өгч гэнэ. 

	Гэтэл түүний эцэг

	Миний хүүд

	Хаан хүний өмнө буцашгүй

	Түмэн хүний өмнө түгдэршгүй

	Ам өчиг өглөө

	Одоо

	Миний хүүд

	Унаж явах

	Унаа морь

	Барьж явах

	Зэр зэвсэг хэрэгтэй гэж

	Хэлж гэнэ. 

	Тэгээд

	Арын адууг

	Эргүүлж шүүрдсэнд

	Урьд 

	Гурван жил сувайрсан

	Гунжин гүүний унага

	Есөн төө урт чихтэй

	Чон хүй хүлэг

	Толгойгоороо наадаж

	Тоосноосоо бусгаж

	Сүүлээрээ наадаж 

	Сүүдрээсээ бусгаж

	Байхыг нь хараад

	Энэ

	Миний хүүгийн

	Унаа бололгүй

	Яах вэ гээд

	Алтан мөнгөн цалмаа

	Аман хүзүү

	Хатан хүзүү

	Хоёрын дундуур

	Орох болтугай гээд

	Цалмаа шившин

	Тавьж гэнэ. 

	Оо гэж

	Од тоолон бухаад

	Үү гэж

	Үндэс тоолон

	Туйлж гэнэ. 

	Тэгээд

	Тэр морь нь

	Алах гэсэн

	Дайсан юм уу

	Аврах гэсэн

	Эзэн юм уу гэсэнд

	Аврах эзэн нь

	Байлгүй яах вэ

	Чи миний

	Гурван настай

	Гунан бүдүүн

	Хүүгийн унаа

	Бололгүй яах вэ гэсэнд

	Номхрон тогтож гэнэ. 

	Тэр морио

	Гаднаа авч ирээд

	Хад болтол хантайраад

	Хайрцаг болтол сойж гэнэ. 

	Утаагүй галаа түлээд

	Уургүй цайгаа чанаж

	Таван тансаг идээ өрөөд

	Есөн төрлийн

	Үр жимсгэнэ идээгээр

	Хүлээж хүндэлж гэнэ. 

	Тэгээд

	Жаран бугын арьсаар хийсэн

	Хөмөн дээл

	Зургаан бухын арьсаар хийсэн

	Хөмөн гутал өмсгөөд

	Түмэн хүн өргөж даадаггүй

	Түүхий улаан сэлмийг нь

	Зүүн эгэмд нь хагсаад

	Мянган хүний толгойд түгдэрдэггүй

	Алтан эрээн нум саадгийг нь

	Баруун эгэмд нь зүүж өгөөд

	Ай гэж

	Ай түмэн хүний үдлэгээр

	Үй гэж

	Үй түмэн хүний үдлэгээр 

	Үдэж мордуулсанд

	Үүлтэй тэнгэрийн доогуур

	Үзүүртэй модны дээгүүр

	Хангинатал дуулаад

	Жингэнэтэл исгэрээд

	Жилийн газрыг сараар

	Сарын газрыг өдрөөр

	Өдрийн газрыг

	Өвсний сүүдрээр

	Товчлон явж гэнэ. 

	Явсаар байгаад 

	Сүмбэр уулын оройд

	Гарч нэгэн ирээд

	Хонины чинээ 

	Цагаан чулууг шалчийтал

	Үхрийн чинээ

	Хар чулууг хотойтол

	Сууж гэнэ. 

	Суусан газар нь хотойгоод

	Морь зогссон газар нь

	Ус шимээлтэж гэнэ. 

	Тэгээд

	Гурван хоногийн унталтаар

	Гучин гүвээ дамнаад

	Гурван гуу өгсөөд

	Унтаад өгч гэнэ. 

	Гэтэл тэр хүүг

	Морь нь сэрээгээд

	Асууж байна гэнэ. 

	Чи сүмбэр уулын

	Оройд гараад

	Юу үзэж харав гэсэнд

	Харагдах бараагүй

	Дуулдах чимээгүй байна

	Би, 

	Гэрээс гараад

	Гурван жил боллоо. 

	Миний ээжийн мөөм

	Санагдаж байна гэж хэлэв гэнэ. 

	Морь нь

	Бас хэлж байна гэнэ. 

	Би

	Эжийгээсээ холдоод

	Гурван жил боллоо

	Миний эжийн мөөм

	Бас санагдаж байна гэв. 

	Хүү морь хоёрын

	Санаа нийлээд

	Эргэн ирж явахыг

	Эзэн тэнгэр хаан мэдээд

	Түүнийг

	Тосож аваад ир гээд

	Хоёр хиа мордуулж гэнэ. 

	Тэр хоёр хиа

	Хүүтэй уулзаад

	За хүү минь 

	Сүмбэр уулын оройд гараад

	Юу үзэж харав гэсэнд

	Харагдах бараагүй

	Дуулдах чимээгүй байна. 

	Ээжийн минь мөөм санагдаад

	Эргээд ирлээ гэж 

	Хэлэв гэнэ. 

	Энэ үгийг

	Эзэн хаанд айлтгасанд

	Эзэн тэнгэр хаан

	Учиргүй их уурлаж

	Түүнийг арван найман тамын адагт

	... Хий гэж гэнэ. 

	Тэгээд 

	Тэр хоёр хиа

	Гурван настай

	Гунан бүдүүн хүүг

	Арван найман

	Тамын адаг

	... Тамд

	Хийж орхив гэнэ. 

	Гэтэл

	Хоёр настай

	Хошуучай хүү

	Миний

	Гурван настай

	Гунан бүдүүн ах хаачив гэсэнд

	Чиний

	Гурван настай

	Гунан бүдүүн ах чинь

	Эзэн хааны

	Зарлиг эс дагав гээд

	Арван найман 

	Тамын адаг

	Очирваанийн

	... Тамд орсон гэж хэлсэнд

	Учиргүй их уурлаж

	Тэр чинь юу гэсэн үг вэ

	Тэр муу

	Эрлэгийн хаантай

	Зуун хүний

	Зургаан хүзүү солино гээд

	Алтан өлгийгөө зад тийрээд

	Мөнгөн боодлыг нь 

	Тас тийрээд

	Босон харайж

	Миний ахын

	Унаж явсан 

	Унаа морь

	Барьж явсан

	Зэр зэвсэг 

	Хаа байна гэсэнд

	Энд байна гэж

	Эцэг нь хэлж гэнэ. 

	Ахынхаа

	Унаж явсан морь

	Барьж явсан

	Зэр зэвсгийг

	Тэр хүү аваад

	Эзэн хааны гадна

	Би, 

	Энэ тивийг

	Эзэгнэнхэн төрсөн

	Эзэн тэнгэрийн хааны

	Гучин гурван баатрын

	Ах зах

	Алиа цэмбэл баатрын

	Гурван настай

	Гунан бүдүүн хүүгийн дүү

	Хоёр настай

	Хошуучай хүү гэдэг байна. 

	Та

	Миний ахын амийг

	Ачтай сайн хадгалж

	Байгаарай гэж хэлээд

	Би

	Тэр морийг чинь

	Олж ирье гээд

	Явж гэнэ. 

	Хүүгийн гэртээ ирсэнд

	Түүний эцэг

	Хүүгийнхээ үгийг сонсоод

	Миний хүү

	Хаан хүний өмнө

	Буцашгүй

	Түмэн хүний өмнө

	Түгдэршгүй 

	Ам өчиг өглөө

	Одоо

	Миний хүүд

	Унаж явах

	Унаа морь

	Барьж явах

	Зэр зэвсэг

	Хэрэгтэй гэж хэлэв гэнэ. 

	Тэгээд

	Арын адууг

	Эргүүлэн шүүрдсэнд

	Унах морь олдсонгүй гэнэ. 

	Өврийн адууг

	Эргүүлэн шүүрдсэнд

	Урьд цагт

	Шоргоолж хааны дайнд

	Унаж явсан

	Сэгсээн борлог морь гэдэг

	Чон хүй хүлэг

	Толгойгоороо тоглож

	Тоосноосоо бусгаж

	Сүүлээрээ тоглож

	Сүүдрээсээ бусгаж

	Байхыг нь хараад

	Энэ

	Миний хүүгийн

	Унаа бололгүй яах вэ гээд

	Алтан мөнгөн цалмаа

	Аман хүзүү

	Хатан хүзүү

	Хоёрын дундуур

	Орох болтугай гэж хэлээд

	Шившин тавьж гэнэ. 

	Оо гэж

	Од тоолон бухаад

	Үү гэж

	Үндэс тоолон

	Бухаж гэнэ. 

	Алах гэсэн

	Дайсан юм уу

	Аврах гэсэн эзэн юм уу гэсэнд

	Аврах эзэн нь байна. 

	Чи миний

	Гурван настай

	Гунан бүдүүн хүүгийн дүү

	Хоёр настай

	Хошуучай хүүгийн

	Унаа бололгүй яах вэ

	Номхрон тогт гэсэнд

	Номхрон тогтож гэнэ. 

	Алтан амгайг нь

	Аманд нь барьсан чинь

	Ангас ангас гэж үмхэн авч гэнэ. 

	Мөнгөн ногтыг нь

	Толгойд нь барьсан чинь

	Тонгос гэж тохуулан авч гэнэ. 

	Тэр мориндоо

	Далан хүн

	Өргөж даадаггүй

	Далай цагаан

	Тохом тохоод

	Дөчин хүн

	Өргөж даадаггүй

	Дөш хар эмээл

	Саран наран дөрөөтэй

	Нанжин гахай гөлөмтэй

	Цагаан торгон оломтой

	Улаан торгон цавчтай

	Бүрэн хэрэглэлтэй

	Бүтэн эмээл тохож гэнэ. 

	Өөрөө

	Ерэн бугын арьсаар хийсэн

	Хөмөн дээлээ өмсөөд

	Жаран бухын арьсаар хийсэн

	Хөмөн гутлаа өмсөөд

	Тэвхэнд нь

	Тэмээ морь хоёрыг

	Уралдуулан сийлсэн

	Хөхийнд нь

	Хөхөө шувууг донгодуулан сийлсэн

	Шар эрээн

	Нум саадгаа аваад

	Мянган хүний толгой

	Алдалгүй цавчдаг

	Түүхий улаан илдээ аваад

	Таван төрлийн

	Тамсаг идээ

	Есөн төрлийн

	Үр жимсэн идээгээр

	Хүлээж хүндлүүлэн

	Явах болж гэнэ. 

	Гэтэл

	Эх нь хэлсэн нь

	Миний хүүгийн

	Гурван настай

	Гунан бүдүүн ах нь

	Ар нутагтаа

	Айхавтар хэцүү

	Аюулт тамд

	Орж үлдлээ. 

	Миний хүүгийн

	Гэдэс нь өлсөж

	Гэнэтийн гай дайрах юун гээд

	Чон хүй хүлгийн

	Хоёр хамарт

	Амаараа тургиж өгөөрэй гээд

	Хоёр борви

	Сүүг шингээж

	Өгч гэнэ

	За тэгээд

	Үй гэж

	Үй түмэн хүний үдлэгээр

	Ай гэж

	Ай түмэн хүний үдлэгээр

	Үдэн мордуулж гэнэ. 

	Үүлтэй тэнгэрийн доогуур

	Үзүүртэй модны дээгүүр

	Хангинатал дуулаад

	Жингэнэтэл исгэрээд

	Жилийн газрыг сараар

	Сарын газрыг өдрөөр

	Өдрийн газрыг

	Өвсний сүүдрээр

	Товчлон явж гэнэ. 

	Явсаар байгаад

	Сүмбэр уулын

	Оройд гараад

	Арван алд газрыг атийтал

	Хорин алд газрыг хотойтол

	Сууж гэнэ. 

	Суусан газар нь хотойгоод

	Морь зогссон газар нь

	Ус шимээлтэж гэнэ. 

	Татсан тамхины утаа

	Баруун замба тивийг

	Бүтэн бүрхээд

	Зүүн замба тивийн

	Хагасыг бүрхэж гэнэ. 

	Онигор хоёр алаг нүдээрээ

	Урьд замба тивийг хөхөртөл

	Зүүн замба тивийг шарлатал

	Харж гэнэ. 

	Харагдах бараагүй

	Дуулдах чимээгүй байсан тул

	Гурван жилийн унталтаар

	Гучин гүвээ дамжаад

	Гурван гуу өгсөөд

	Унтаад өгч гэнэ. 

	Гэтэл

	Морь нь сэрээгээд

	Асууж байна гэнэ. 

	Сүмбэр уулын оройд

	Гараад юу үзэж харав гэсэнд

	Харагдах бараагүй байна. 

	Харин гэдэс минь

	Их өлсөж байна гэж

	Хэлэв гэнэ. 

	Хүү минь

	Ерэн бугын арьсаар хийсэн

	Хөмөн дээлийнхээ хормойг

	Дэвсэж бай гэж гэнэ. 

	Тэгээд

	Тэр хүүгийн

	Дээлийн хормой руу

	Эжий нь шингээж өгсөн

	Хоёр борви сүүг

	Тургиж өгсөнд

	Тэр хүү ууж гэнэ. 

	Сайн харвал

	Алс тэртээ

	Нэг их

	Хар бараан юм

	Явж байгаа мэт

	Харагдаж гэнэ. 

	Тэр зүг рүү явсанд

	Шоргоолж хааны

	Түмэн цэргийн унаа болох

	Адуун сүрэг

	Тамчийн шар тал дээр

	Бэлчиж яваа нь

	Тэр байжээ. 

	Адуун дундуур нь

	Явж байтал

	Адуучин

	Аг сахалттай тааралдсанд

	Адуучин

	Аг сахал

	Нүүртээ цогтой

	Шилбэндээ чөмөгтэй

	Зориг золбоотой сайн эр

	Хэт нутаг хаа вэ? 

	Хэрэг зориг хэнд

	Хэний хүү

	Хэн гэдэг вэ гэж асуусанд

	Тэр хүү

	Аргагүй их

	Жавхлант 

	Сүмбэр уулын

	Баруун зүүн

	Хөтөргөнд нутагтай

	Энэ тивийг

	Эзлэнхэн төрсөн 

	Эзэн тэнгэр хааны

	Гучин гурван баатрын

	Ах зах

	Алиа цэмбэл баатрын

	Гурван настай

	Гунан бүдүүн хүүгийн дүү

	Хоёр настай

	Хошуучай хүү гэдэг байна. 

	Манай

	Эзэн тэнгэр хааны

	Арван

	Охины

	Отгон охин

	Алтан гүнж

	Хүүхний нутаг

	Эрдэнийн

	Ерэн есөн төрлийн хувиралттай

	Ерэн есөн төрлийн гишгэдэлтэй

	Алтан цээжтэй

	Мөнгөн бөгстэй

	Агсан хүрэн хүлгийг алдаад

	Арван нэгэн он өнгөрлөө

	Энэ тивийг

	Эргүүлж эрээд

	Тэр тивийг

	Товлон эрээд

	Ололгүй

	Он удаан жил өнгөрлөө. 

	Түүнийг

	Эрж сурч явна. 

	Танд

	Сонсож дуулсан чимээ байна уу? 

	Үзэж харсан юм байна уу? 

	Гэж асуухад

	Өвгөн ахад нь

	Үзэж харсан юмгүй

	Сонсож дуулсан чимээгүй

	Манай хааны

	Алтан гүнж хүүхний нутаг

	Бас нэг

	Тийм зүсний

	Морь алдаад

	Арван жил

	Болж байна гэж хэлэв гэнэ. 

	Өвгөн ах минь

	Идэж уух юм байвал

	Өгөөч гэсэнд

	Цаад л адууны захад чинь

	Алтан цээжтэй

	Мөнгөн бөгстэй

	Алаг байдас бий

	Түүнээс бусдын дотроос

	Дуртай морио идээрэй гэж

	Хэлэв гэнэ. 

	Өвгөнийг явсны хойно

	Алтан цээжтэй

	Мөнгөн бөгстэй

	Алаг байдсыг нь

	Алж идээд

	Өрөөсөн мөчийг нь 

	Сэлмэндээ өлгөж орхиод

	Унтаж байтал

	Толгой дээр нь

	Нэг хүн ирээд уйлж байхыг нь

	Гэнэт мэдээд

	Ямар хүн

	Миний дэргэд

	Ус нүдлээд байна гэж

	Хэлэв гэнэ

	Гэтэл, 

	Хүү минь

	Чи даанч яав даа

	Эзэн хааны

	Ганц хайртай адууг

	Юунд идэв гэж асуув. 

	За яах вэ

	Цаад хаандаа

	Очоод хэл дээ гэв. 

	Өвгөн буцаж ирээд

	Эзэн хаандаа хэлсэнд

	Эзэн хаан

	Гурван үеийн дайнд

	Дарагдаж үзээгүй

	Гонио бэдэн баатраараа

	Гурван түмэн цэргээ толгойлуулаад

	Явуулж гэнэ. 

	Ургахын улаан нарнаар

	Болзоотын бор толгой дээрээс

	Ган улаан сэлмээрээ

	Гурван түмэн цэргийн толгойг

	Унагаж гэнэ. 

	Гонио бэдэн баатар

	Урьд цагт

	Арван найман насандаа

	Дайтаж явсан

	Алиа цэмбэл баатрын

	Сэгсээн борлог гэдэг

	Чон хүй хүлэг

	Мөн байхыг олж танив гэнэ. 

	Тэгээд

	Гонио бэдэн баатар

	Хошуучай хүүд

	Би

	Чиний аавтай

	Урьд цагт

	Арван найман насандаа

	Дайтаж дийлээд

	Аавтай чинь

	Ах дүү болсон удаатай

	Чи

	Ахынхаа амийг

	Өршөөж хайрла гэж гуйв. 

	Тэгээд хариуд нь

	Хошуучай хүүд

	Өврөөсөө

	Хоног хүрдэггүй

	Хонин цагаан эм

	Үд хүрдэггүй

	Үен цагаан эмээ цацаад

	Гурван түмэн цэргийг сэхээсэнд

	Би яасан их унтав гэлцээд

	Гурван түмэн цэрэг нь

	Босоод ирж гэнэ. ; 

	Шоргоолж хааныд 

	Арав хорин хоног

	Наадан тоглож байгаад

	Цааш

	Яваад өгч гэнэ. 

	Явсаар байгаад

	Мөнх сүмбэр уулын

	Оройд гараад

	Алсыг тойрон

	Ширтэж гэнэ. 

	Гэтэл

	Нэг их том юм

	Алс тэртээд явж

	Байгаа мэт харагдав. 

	Тэр зүг рүү явж байтал

	Морь нь хэлж гэнэ. 

	За хүү минь

	Чи тэр явж байгаа

	Хар бараан юмыг харж байна уу? 

	Тэр бол

	Тэнгэрийн

	Таван хулгайчийн

	Отгон дүү болох

	Онио мэргэн явж байгаа нь тэр. 

	Бид хоёрын эрж яваа

	Тэр хоёр морь

	Нарт ертөнцийг

	Тус бүр

	Гурван удаа тойрно. 

	Би бол

	Хоёр удаа тойрно. 

	Ийм болохоор

	Би яасан ч гүйцэхгүй гэж

	Хэлэв гэнэ. 

	Чи харин

	Эзэн хааны хүлгүүд

	Эзэн нь ирлээ наашаа гээд

	Ноосон нударгаараа

	Гурав дохь гэж хэлэв. 

	Тэр хүү

	Эзэн хааны хүлгүүд

	Эзэн нь ирлээ наашаа гээд

	Ноосон нударгаараа

	Гурав дохиж гэнэ. 

	Тэгтэл

	Хоёр морь нь

	Цулбуураа булаагаад

	Эргэн ирж гэнэ. 

	Тэр хоёр морио

	Барьж аваад

	Онио мэргэн хулгайчийг

	Уушги зүрхийг нь

	Бяц даран алж гэнэ. 

	Шоргоолж хааны

	Чон хүй хүлгийг

	Олж өгсөнд

	Шоргоолж хаан

	Маш их баярлаж

	Чи

	Манай алтан гүнж

	Хүүхнийг аваарай гэж

	Хэлэв гэнэ. 

	Шоргоолж хааны

	Алтан гүнж хүүхнийг

	Орон нутагтаа авчирч гэнэ

	Хошуучай хүү

	Эзэн тэнгэр хааныд ирээд

	Эзэн тэнгэр хаан та

	Амьд байвал гараад ир гэж

	Хорин нэгэн их лууны 

	Дуугаар хашхирсанд

	Эзэн тэнгэр хаан

	Ах чинь

	Хэдийнээ насан өөд болсон

	Ахынхаа л амийг

	Өршөөж хайрла гэж гуйв. 

	Хошуучай хүү

	Эзэн тэнгэр хааныг

	Баруун гартаа сугавчилж

	Арван найман тамын адаг

	Очирваань там дээр ирээд

	Миний ах

	Амьд байвал

	Шороо хөдөлгө гэсэнд

	Шороо хөдөлж гэнэ. 

	Хоног хүрдэггүй

	Хонин цагаан эм

	Үд хүрдэггүй

	Үен цагаан эмээ цацаад

	Миний ах

	Урьдынхаас

	Өнгөтэй царайтай

	Сайн эр болоорой гэв. 

	Гэтэл

	Гунан бүдүүн хүү

	Би яасан их унтав гээд

	Босоод ирж гэнэ. 

	Эзэн тэнгэр хааныг

	Дөрвөн мөчөөр нь

	Тэлэн алж гэнэ. 

	Ахыгаа баруун гарын

	Дээд түшмэл болгоод

	Эзэн тэнгэр хааны

	Алтан гүнж хүүхнийг

	Зүүн гарын хатан

	Шоргоолж хааны

	Алтан гүнж хүүхнээр 

	Баруун гарын хатан хийж

	Найр хуримаа эхэлж

	Наадам цэнгэл болж

	Амар сайхан жаргасан нь

	Энэ гэнэ билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


1982 оны хэвлэлийн Хэвлэн нийтлэлийн мэдээлэл:

	 

	МОНГОЛ АРДЫН АМАН ЗОХИОЛЫН НОМЫН САН

	 

	МОНГОЛ АРДЫН TУУЛЬ

	III (5)

	 

	УЛСЫН ХЭВЛЭЛИЙН ГАЗАР 

	Улаанбаатар 1982

	 

	Эмхэтгэсэн: Ц. Өлзийхутаг

	 

	Зураач Саналбат

	Уран сайхны редактор Ц. Энэбиш

	Техник редактор Д. Норовсамбуу

	Хянагч Г. Алтанцэцэг, Н. Сарантуяа

	 

	Өрөлтөд 1982-1-25 

	Хэвлэлтэд 1982-6-3

	Цаасны хэмжээ 70X108/32 

	Хх 3,75, 

	Хнх 6.30, 

	Тх 5.34

	 

	А-79624 

	ХГ № 81/81 

	За № 56 

	 

	Үнэ 90 мөн 

	 

	Хэвлэсэн тоо 35000

	 

	Улсын Хэвлэлийн Газар. 

	Улаанбаатар, Элдэв-Очирын гудамж, 7, 

	 

	Д. Сүхбаатарын нэрэмжит Хэвлэлийн Комбинатад хэвлэв

	Улаанбаатар, Сүхбаатарын талбай, 2


cover.jpeg
MOHIron

APIbH TYYJb






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image1.png





images/index-4_1.png





images/index-3_1.png





